
میرا مختصر تعارف 

٭٭٭

میرے والدِ مرحوم جناب عبدالرّحمن المعلّمی کا تعلق یمن سے تھا لیکن ان کی عمر کا  بیشتر حصّہ سعودی عرب  میں گزرا  , سعودی حکومت سے قبل حکومتِ رشید کے دوران وہ عسیر کے علاقہ میں قاضی القضاہ کی حیثیت سے کام کرتے تھے اور جب ہندوستان میں منتقل ہوئے تو بعض خدمتوں کے بعد دائرہ المعارف العثمانیہ میں عربی کتابوں کے مصحح کی حیثیت سے ملازم ہوئے جہاں انہوں نے تقریباً ۳۵ کتابوں کی تحقیق کی اور کئی کتابوں کے مؤلّف بھی ہوئے ,  ۱۹۵۱  ء  میں وہ سعودی عرب کو روانہ ہوئے جہاں مکّہ مکرّمہ میں حکومت کے کتب خانہ / مکتبہ الحرم الشریف میں امین المکتبہ کے رتبہ پر ملازم ہوئے جہاں تا حیات کام کرتے رہے ۔
میرا نام ہے عبداللہ ولد عبدالرّحمن المعلمی اور تاریخ پیدائش ۲۳/۱۲/۱۹۳۴ ء  اور مکان پیدائش  نبی خانہ ,  پتّھر گٹّی حیدرآباد/ انڈیا ۔  مختلف محلّوں کے کرایہ کے مکانوں میں منتقل ہوتے ہوتے آخر قیام گاہ محلّہ دبیر پورہ میں قرار پائی جو دبیر پورہ کے دروازہ  اور  ریلوے سٹیشن کے درمیاں تھی ۔  اس وقت میں چنچل گوڑہ  فوقانیہ مدرسہ میں زیرِ تعلیم تھا ۔  ابھی آٹھویں جماعت میں پڑھتا تھا کہ شعر کہنے لگ گیا ۔  میرے ایک بہت ہی عزیز دوست مرحوم مصلح الدین سعدی نے مجھے ہمارے محلہ کے ایک محترم شاعر جناب طالبؔ رزّاقی سے میرا تعارف کروایا اور اس وقت سے میں نے ان کے آگے زانوئے تلمّذ طے کیا ۔ مجھ سے پہلے ان کے شاگردوں میں  جناب مرحوم خواجہ معین الدین لطفیؔ تھے اور میرے بعد جناب کلیمؔ قریشی  جن کے نام خاص طور پر  قابلِ ذکر ہیں  اور ان کے بعد بہت سارے شاگرد ہوئے جن کے نام تفصیلی طور پر کلیمؔ قریشی نے اپنے دیوان طورِ تغزّل میں بیان کیئے ہیں ۔ اس دور میں مجھے شاعری سے اس قدر لگاؤ ہو گیا تھا کہ کتب خانۂ  آصفیہ میں مشہور شعراء کے سینکڑوں دیوان پڑھنے کی توفیق ہوئی اور ساتھ ہی ساتھ کئی مشہور ادیبوں کے ناول اور افسانے پڑھ سکا  ۔ پہلی مرتبہ میری غزل اردو کے روزنامہ  اخبار  "رہنمائے دکن " میں شائع ہوئی اور اسی دن محترم علیؔ جلیلی صاحب جو  اب ڈاکٹر علیؔ جلیلی ہیں ان کی غزل بھی شائع ہوئی تھی ۔ 

میرے استاد طالبؔ رزّاقی کے ہم عصر اور  قریبی دوستوں میں خیرات ندیم  ,  اوجؔ یعقوبی ,  سعیدؔ شہیدی  اور قمرؔ ساحری کے نام لیئے جا سکتے ہیں ۔  اُن کے استاد علّامہ حیرت بدایونی تھے جن کا شمار بہت سے عمر رسیدہ شعراء میں ہوتا تھا جیسے کہ نجمؔ امروہوی کاظم علی باغؔ  ,  نادر علی برترؔ ,  نثار یار جنگ مزاجؔ ,  دلاور علی عاصیؔ  اور حضرت حبیب اللہ حلمی  وغیرہ  ۔  ان کے علاوہ کئی بزرگ مشہور شعراء تھے بشمول کرشن پرشاد شادؔ  اور امجدؔ حیدرآبادی  کے لیکن اس مختصر سے مضمون میں کس کا نام لیا جائے اور کس کا نام چھوڑا جائے کیونکہ ان کے ناموں اور  مختصر سی سوانح عمری بیان کرنے کے لیئے ایک کتاب مدوّن کرنی پڑے گی ۔

 اس وقت جن شعراء کے نام مشاعروں کی صدارت کے لیئے کثرت سے تجویز کیئے جاتے تھے وہ تھے علّامہ حیرتؔ بدایونی ,  حضرت علی اخترؔ ,  حضرت عبدالقیّوم  خاں باقی  , شہید یار جنگ  , پروفیسر محی الدّین قادری زورؔ ,  مخدوم محی الدّین  اور صاحبزادہ  میکشؔ کے نام ہیں  لیکن ان کے علاوہ بھی بہت سے نام ہیں جن کا یہاں پوری طرح ذکر کرنا اگر نا ممکن نہیں تو مشکل ضرور ہے  ا  لبتّہ بہت سے ایسے شعراء جو اس وقت بہت مقبول تھے  ,  ان کے نام کسی نہ کسی وجہ سے بالکل نہیں بھلائے جا سکتے جیسے میکشؔ  , نظرؔ  , کنول پرشاد کنولؔ , شاہد صدیقی,  اوجؔ یعقوبی  , طالبؔ رزّاقی  , سعیدؔ شہیدی ,  قمرؔ ساحری , خاور نوری ,  حیدر علی صفاؔ ,  حسن علی فغاں ,  رازؔ عابدی  , بیدارؔ نجفی ,  حسن چشتی  ,  اکبر علی خاں اکبرؔ  , میر کاظم علی برقؔ موسوی , سلیمان اریبؔ  ,  اور علیؔ جلیلی ۔

اس وقت کثرت سے مشاعروں میں شریک ہونے والے نوجوان غزل گو شاعر زبیرؔ رضوی تھے اور نوجوان ترقی پسند شعراء میں حمایت علی شاعر اور  عزیز قیسی تھے ۔

یہاں اگر میں بعض ایسے نامور اور قد آور شعراء کا ذکر کروں تو بے جا نہ ہو گا  جن کا تعلّق اضلاع سے تھا مثلاً سکندر علی وجدؔ اور حضرت صفیؔ اورنگ آبادی  اور میرے ایک عزیز دوست عبدالرّؤف عروجؔ  کا بھی نام  لیا جا سکتا ہے ان کے علاوہ  بیرون دکن سے پابندی سے مشاعروں میں آنے والے شعراء کی بھی تعداد کچھ کم نہ تھی مثلا  عامرؔ دیوبندی اور ان کے بھائی کے علاوہ ۱ جوشؔ ملیح آبادی مجروحؔ سلطان پوری ,  شکیل بدایونی  وغیرہ  وغیرہ
اُس دور میں گو کہ میں مبتدی شاعر تھا  لیکن زود گو تھا  جہاں ایک غزل کے لیئے کم از کم پانچ اور زیادہ سے زیادہ ۱۷ شعر کی قید ہوتی ہے  میں ایک دن اور ایک رات میں تقریباً ۵۰ شعر کہہ دیتا تھا لیکن مشاعرہ میں سنانے کے بعد سارا سرمایہ ضائع ہو جاتا تھا اور یہی سلسلہ ۱۹۸۲ ء  تک چلتا رہا جب اپنی تھوڑی سی غزلیں جمع کر کے ایک دیوان بنامِ  "گوہرِ شب تاب " شایع کروا سکا  اور اب دوسرا مجموعۂ  کلام ترتیب دے چکا ہوں جو اگر  خدا نے چاہا تو جلد ہی منظرِ عام پر آ جائے گا  ۔۔۔

عبداللہ ناظرؔ

جدّہ  ۔۔۔  سعودی عرب

انتساب 

میری  شاعری  ہی  نہیں  بلکہ  زندگی  کی  ہر  سانس  اسی  سے  نسبت  رکھتی  ہے  جس  نے  مجھے  اس  قابل  رکّھا  ہے  کہ  اپنے  وجود  پر  فخر  کر سکوں۔ اس  کے  بعد  اپنے  اس  رہنما  کے  نام  اپنے  ہر  عمل  کو منتسب  سمجھتا  ہوں  جس  نے  میری  خودی  اور  بے خودی  کی  جہات  متعیّن  فرما کر  میری  رہنمائی  کی۔  میرے  والدین  کے  نام  میری  ساری  ادبی  تخلیقات  کا  انتساب  ایک  فطری  عمل  ہے  جس  سے  مفر نہیں۔ ان  کے  علاوہ  میں  اپنے  اس  دیوان  (  تارِ  انفاسِ  غزل  )  کو  اپنے  سارے  بزرگوں  اور  اساتذہ ہی  نہیں  بلکہ  سارے  حوصلہ  افزائی  کرنے  والوں  سے  منتسب  سمجھتا  ہوں۔ سارے  قدیم  اور  جدید  شعراء و  شاعرات  اس  انتساب  کے  مستحق  ہیں۔ خاص  طور  پر  جدّہ  (سعودی  عرب )  کے  اردو  شعراء  و  شاعرات  اس  انتساب  پر  اپنا  حق  جتا سکتے  ہیں۔ اگر  میں  اپنے  دیوان  کو  اردستان  کی  چوپال (سائٹ)  سے  انتساب  نہ  کروں  تو  احسان  فراموشی  ہو گی  مگر  کس  کس  کا  نام  لوں  اور  کس  کے نام  کو  نظر  انداز  کر دوں  ,  سارے  اردستانی  چاہے  وہ  ادباء  و  شعراء  ہوں  یا  ادیبات  و  شاعرات میرے  کرم  فرماؤں  میں  شامل  ہیں۔ ہاں  ایک  نام  سارہؔ  جبین  کا  ہے  جس  کا  ذکر  صرف  اس  لیئے  ہی  ضروری  نہیں  کہ  وہ  میری  شاگرد  ہیں  بلکہ  اس  لیئے  کہ  انہوں  نے  میری  غزَلیات  کو  خوبصورت روپ  میں  پیش  کرنے  میں  میری مد د فرماتی  رہی  ہیں  اور  وقتا ً فوقتا ً ٹیلیفون  سے  مزاج  پرسی  بھی  فرماتی  رہی  ہیں۔ حقیقت  تو  یہ  ہے  کہ  میں  اپنے  دیوان  کا  انتساب  اپنے  جاننے  والوں  اور نہ  جاننے والوں  سے  کرنے  پر  بھی  یہی  محسوس  کرتا  ہوں  کہ  "  حق  تو  یہ  ہے  کہ  حق  ادا  نہ  ہوا  "

آپ  کا  مخلص

ناظرؔ
نعت شریف 

مدینہ  جا کے  دیکھیئے کہ ہیں  جہاں تجلّیاں 
خدا کے  فضل سے حضور کی عیاں تجلّیاں

قرارِ  فکر  اور  سکون قلب  و جاں تجلّیاں 
بنور  مصطفی  ہیں  اپنی پاسباں تجلّیاں

نفس نفس  میں بوئے گل رچی ہوئی بسی ہوئی
ہر ایک  سو  نبی  کی  ہیں تجلّیاں تجلّیاں

خدا کے  ساتھ آپ کا بھی ذکر ہے  زبان پر

ہمارے آس پاس ہیں یہاں وہاں تجلّیاں

کرم سے آپ کے نہ کیوں فضائے سرخوشی ملے 

حریم  ناز میں ہیں جب رواں دواں تجلّیاں

 یقیں نہ آئے  تو چلو دکھاؤں  ہر نماز میں 
نبوّت  رسول  کی  ہیں  ترجماں تجلّیاں

گناہگار ناظرؔ  جہانِ رائگاں  ہوں میں 
حضور  سر پہ  بن گئی ہیں  سائباں تجلّیاں

٭٭٭

  نعتِ  شریف
بہرِ کونین بنایا جو نبی  کا چہرہ 

’’دستِ قدرت سے نہ پھر بن سکا ایسا چہرہ "

کھل بَلی مچ گئی  مکہ کی  صفِ اعداء میں

 دل رِسالت کاہے  قرآں کا سراپا چہرہ
زخم پر زخم سہے اف نہ کہا  لوگوں سے 

 مرحبا  ذاتِ امیں  خلقِ مصفا چہرہ

  دیکھنا ہے تو مری آنکھ سے دیکھ اے دنیا
  مظہرِ نور مبیں  دلکش  و  زیبا چہرہ

آنکھ  محرومِ بصارت  ہو  یہ ممکن ہے مگر 

کس نے دیکھا نہیں دل سے گلِ رعنا چہرہ

شدتِ فقرِ مودت  کے  بیابانوں میں 
  سامنے رہتا  ہے  سرکار  تمہارا چہرہ

خاکِ طیبہ ہے مجھے  مشکِ ختن سے بڑھ کر

 جس کے ذرات نے دیکھا ہے نبی کا چہرہ

موسمِ یاس میں امیدِ سحر باقی  ہے 

 پھر دکھا دے ہمیں وہ اے شبِ یلدا چہرہ

فکرِ ناظرؔ  کو ہے کچھ  ایسا  تعلق  تم سے

 خوابِ غفلت میں بھی دیتا ہے دلاسا چہرہ

نعتِ  شریف ﷺ
نظامِ دو جہاں میں خلد کا منظر چمکتا ہے

" دیارِ خواب میں جب آپ کا پیکر چمکتا ہے " 

مری آنکھوں میں صبرِ سیرتِ اطہر چمکتا ہے

  بلا سے  شہرِ قاتل  میں  اگر خنجر چمکتا ہے

کبھی حمدِ خدا سے زندگی ہوتی ہے شائستہ

  کبھی نعتِ نبی کی روشنی سے گھر چمکتا ہے

عجب ہے عالمِ دیوانگی راہِ محبت میں

  جدھر دیکھوں ادھر ان کا رخِ انور چمکتا ہے

عبادت جس جگہ ہوتی ہے حسبِ دعوتِ سرور 

 وہیں سے  آدمی  کا بختِ خوش  اختر چمکتا  ہے

درودِ  پاک سے  اتنی منور ہے مری ہستی
جہاں پیشانی جھکتی ہے وہاں پتھر چمکتا ہے

حضور اپنی شفاعت سے ہمیں پہنچا دو جنت میں 
 جہاں صہبا چھلکتی ہے جہاں ساغر چمکتا ہے

ہزاروں گل ہیں آسودہ تمہاری عطر بیزی سے 

 تمہارے نور سے ہی گلشنِ خاور چمکتا ہے

اجالا ہو گیا  اپنا  بشکل  ہدیۂ  احمد

  جو سورج رات بھر  سوتا ہے وہ دن بھر چمکتا ہے

عطائے خاص ہے انکی مرا ذوقِ ادب ناظرؔ 

 کہاں  خود سے کسی کے شعر کا جوہر چمکتا ہے

نعت  نبی کریم  ﷺ
سرورِ عالم حاملِ  بعثت  ﷺ
 ہادی اُمّت روحِ رِسالت  ﷺ
جامعِ اہلِ حق و شہادت  ﷺ
 مرشدِ راہِ دینِ حقیقت  ﷺ
صابرِ  مکہ  رمزِ نبوّت  ﷺ
 حکمِ خدا سے بادی ہجرت  ﷺ
علم و عمل سے صورتِ قرآں شاہدِ ایماں 
حشر کے دن مختارِ شِفاعت  ﷺ
٭٭٭

ایک  نا مکمل غزل

مجھے کہیں  بھی قرار نہیں ملا

 کسی سے بھی  مجھ کو پیار نہیں ملا

غضب ہوا  لطفِ یار نہیں ملا

  ستم  ہوا  غمگسار نہیں ملا

تمہارا وہ  التفات ہَوا  ہُوا

 ہمیں  سکوں کا دیار نہیں ملا

 ٭٭٭
بیگانگی و بے رخی اے یار کہاں تک

 آنکھوں میں خوشی ہونٹوں پہ انکار کہاں تک

چہرہ  پہ اندہیرا  نہ  پڑے  ابر  رواں  کا

زلفوں  کی  گھٹا برسر  پیکار کہاں تک

کیوں اس کو بلاتے نہیں  تم خانۂ  دل میں 
تکتا  رہے  ناظرؔ  در  و  دیوار کہاں تک

٭٭٭ 
پرسشِ غم کا  تقاضا ہے نہ قربت کی طلب

 دشمنِ جاں سے بھلا کیوں ہو مروت کی طلب

میرا  ایماں ہے تری چشمِ عنایت کی طلب

 مقصدِ زیست نہیں ہے زر  و  دولت کی طلب

پاسِ  ناموسِ  وفا  راہنمائے دل ہے

 حسرتِ دید ہے اظہارِ حقیقت کی طلب

وہ بھی اب صیدِ ستم ہائے تغافل کیوں ہے
کھینچ لائی جسے صحراؤں میں رحمت کی طلب

خوبی حسن  قساوت  پہ اتر آتی ہے 

 ہونے لگتی ہے جب انساں کو محبت کی طلب

بندگی  اپنی  ازل  سے ہے  شعارِ خِلقی 

 خواہشِ مدح  کوئی  اور نہ اجرت کی طلب

آئینہ میں  مرا  ہمشکل بھی آئے نہ نظر

 اے جفا کیش عجب ہے یہ قیامت کی طلب

خار سے  کون  بچاتا  نہیں  اپنا  دامن

 برگِ گل سے نہ ہوئی کس کو نزاکت کی طلب

ہم کو عشرت کدۂ  قصر سے کیا مطلب ہے 

 کب ہوئی خانہ بدوشوں کو سکونت کی طلب

محو  رکھتی ہے  شب  و  روز  ترے ناظرؔ کو

تیری تصویر سے بڑھ کر تری صورت کی طلب

٭٭٭
محبت میں تمہاری  بے رخی برداشت کرتے ہیں 
بطورِ  قہرِ غیرت  ہی  سہی برداشت کرتے ہیں 
گوارا خودستائی ہم  سے کب ہوتی ہے ناداں کی
کبھی چپ سادھ لیتے  ہیں کبھی برداشت کرتے ہیں 
نہیں آساں  اٹھانا  ناز  مہ وش  نکتہ چینوں کے 

" جو اہلِ ظرف ہوتے ہیں وہی برداشت کرتے ہیں "

بھلا ہم سا بھی  ہے  کوئی ،  کسی کو چاہنے والا

خدارا دیکھئے دل ،  آج بھی برداشت کرتے ہیں 
ٹپک جاتا ہے خوں  اشکوں کے بدلے شدتِ غم سے 

یہاں تک  ہر نفس کی  بے کلی برداشت کرتے ہیں 
گزاری زندگی ہم نے سرابوں کے تعاقب میں 
مسافر جی لگا کر  تشنگی برداشت کرتے ہیں 
خبر ہے تم  زمانے میں  کہیں کا  بھی نہ رکھو گے 

تقاضائے  وفا  ہے دشمنی برداشت کرتے ہیں 
جہاں میں یوں تو ہیں کچھ لوگ ناظرؔ عیش و عشرت میں 
ہمارا حال  یہ  ہے  زندگی برداشت کرتے ہیں 
٭٭٭

اپنی سانسوں میں بسالوں تری خوشبو جاناں

 ہو شبِ وصل جو ممکن  کسی  پہلو جاناں 

جادۂ  شوق میں کیوں دشمنِ جاں ہے دنیا
 کیا مرے کرب سے آگاہ نہیں تو جاناں 

ٹوٹ کر دل ،  ترے اندازِ تغافل کے سبب

 مثلِ آئینہ  بکھر جائے  نہ  ہر سو جاناں 

خوبی حسن  تری  وصف سے باہر ہے مگر

کیا کہوں گر نہ کہوں  میں تجھے مہ رو جاناں 

کو بکو  پھرتا ہوں ، میں ہوش گنوا بیٹھا ہوں

 چل گیا جب سے ترے پیار کا جادو جاناں 

کبھی نظروں سے  گرانا  کبھی اپنا کہنا

 مجھ کو بدنام نہ کر دے یہ تری خو جاناں 

شرحِ  اسرارِ محبت  کی ضرورت کیا ہے

 ہم سمجھ لیں گے  بیک جنبشِ ابرو جاناں 

صرف ناظرؔ ہی نہیں میں بھی تو اک انساں ہوں 

  میری آنکھوں سے بھی گر جاتے ہیں آنسو جاناں 

٭٭٭

دیدۂ جانِ جہاں جب مجھ سے غافل ہو گیا
 ماہی  بے آب جیسا مضطرب دل ہو گیا 

کارواں کا رخ یہ سچ ہے سوئے منزل ہو گیا
 باوجود اس کے سنبھلنا سخت مشکل ہو گیا 

ناخدا نے ہم پہ  امیدوں کی  وہ بوچھار کی
 آ گیا طوفان سر پر  دور  ساحل ہو گیا 

ہوتے ہوتے بام و در جب گھر کے روشن ہو گئے 

ماہ رخ سمجھے تھے جس کو ماہِ کامل ہو گیا 

خود ستا ہوں میں نہ مجھ کو خود پسندی سے شغف 

آئینہ کیوں خود بخود میرے مقابل ہو گیا 

ہائے قسمت نے دکھائے ہیں کچھ ایسے روز و شب 

سانس بسمل ہو گئی اور وقت قاتل ہو گیا 

 گلستاں میں  بادۂ الفت  کی مستی کیا کہوں  
برگِ گل جیسے ترے لب کے مماثل ہو گیا 

ایک رخ سے جب اسے دیکھا تو مجھ کو یوں لگا 

سینہ  اس  کا  نافۂ  آہو  شمائل ہو گیا 

ہر مسافر نے کہا ناظرؔ بھی  مجنوں ہی  تو ہے

 جب مری جانب کسی لیلی کا محمل ہو گیا 

٭٭٭

اپنا  منہ موڑ کے جلتے ہوئے رخسار کے ساتھ

ہائے  کیا  تحفہ  دیا  فرصتِ دیدار کے ساتھ

کیا تقابل بھلا ان کا مرے کر دار کے ساتھ

 چال بھی جن کی بدل جاتی ہے گفتار کے ساتھ

سازش قتل ہے کیوں پیار کے اظہار کے ساتھ

نازک اندام کا کیا رشتہ ہے  تلوار کے ساتھ

خانۂ  دل کو مرے  ڈھائے گا  لیکن ظالم

 تیری تصویر بھی  گر جائے گی دیوار کے ساتھ

کس کو اپنا کہیں  اور  کس  کو  پرایا سمجھیں

 دوست بھی جبکہ ملوث  ہوئے اغیار کے ساتھ

سوزِ دل ،  زخمِ جگر  ،آہ  و  فغاں ، کربِ نفس

 مجھ کو کیا کیا  نہ ملا  قربتِ دلدار کے ساتھ

وہ بہرحال  بنا دیتے  ہیں  دیوانہ  مجھے

 کبھی  اقرار کے ساتھ اور کبھی انکار کے ساتھ

موت  مانگوں بھی تو ملتی نہیں مجھ کو یارب
 کیسا  انصاف ہے یہ تیرے طلبگار کے ساتھ

کوئی منزل کی جہت ہے  نہ خبر ہے  ناظرؔ

 لٹ نہ جائیں کہیں ہم  قافلہ سالار کے ساتھ

٭٭٭

اپنے ہی  دل کو  تو  ویرانہ بنا رکھا ہے

 جانِ من جب سے تجھے سر پہ چڑھا رکھا ہے 

لاکھ دستک دوں ، کوئی پوچھنے والا ہی نہیں

 کون کہتا ہے کہ  دروازہ  کھلا رکھا ہے 

کوئی تو  فیصلہ کن  لمحۂ دیدار  بھی  ہو

 بے  اثر  وعدہ  و  اقرار  میں کیا رکھا ہے 

میری  دیوانگی شوق  بھلا  کیا  کم تھی
 تو  نے  کچھ  اور  بھی  دیوانہ بنا رکھا ہے 

تیری ہی دین ہیں بے آسرا اشکوں کے گہر

 دامنِ دل میں جنہیں میں نے چھپا رکھا ہے 

توڑلو  اپنے  دکھاوے کا  تعلق مجھ سے

 بے وفائی کا اگر  نام  وفا رکھا ہے 

اے زمیں تیرے لیئے میری جبیں حاضر ہے

 آسمانوں  کے لیئے  دستِ دعا رکھا ہے 

دیکھ کر  حال مرا  پوچھ رہے ہیں رہرو

 میں  ہوں  یا  آپ کا نقشِ کفِ پا رکھا ہے 

کیا بتاؤں کہ ہے کیا  شانِ  تخلص  ناظرؔ

 اک  دیا  اپنی  ہی  تربت پہ  جلا رکھا ہے 

 ٭٭٭

ابتدائے عشق کا  رنگیں  فسانہ کیا ہوا

 ہم  نے  جو  مل کر بنایا تھا  ٹھکانہ کیا ہوا

 ظلمتِ درد  و  الم  نے ہم  کو اندھا کر دیا
"جن دنوں دورِ  قمر تھا وہ زمانہ کیا ہوا "

ہم تو چپ ہیں اپنی بربادی کا ساماں دیکھ کر

  بجلیوں سے کون پوچھے آشیانہ کیا ہوا

چودھویں کے چاند کی مانند بھی اب تُو نہیں

  تیرے وعدے کیا ہوئے تیرا بہانہ کیا ہوا

٭٭٭

راہِ الفت میں جب سے آئے تھے

 ٹھوکریں بے شمار  کھائے تھے

اس سے بڑھ کر ہو  کیا  جنونِ وفا

 پھول بھیجے تھے  ,خار پائے تھے

زندگی بن گئی تھی  اک  الجھن

 ہائے کس بت سے دل لگائے تھے

 بھول  ہم سے  بھی ہو گئی تھی کبھی
 پاؤں  اپنے  بھی ڈگمگائے تھے

اپنا  کیا  ہم تو  ٹھہرے دیوانے

 ہوش والے بھی بوکھلائے تھے

تذکرہ  اپنا  بھی ہوا ہو گا

 پھول  شبنم میں  جب نہائے تھے

ان کو  کیا جانے  کیوں  حیا آئی
 عارض  و  لب  جو  تمتمائے تھے

فصلِ  باراں  کی  آمد آمد  پر

 کھیت کتنے ہی  لہلہائے تھے

تیز تر ہے سمومِ  رنج  و  الم

 ’’یاں کبھی سرو  و گل کے سائے تھے "

بجھ سکی جب نہ دل میں آتشِ غم

 خوں کے قطرے مژہ تک آئے تھے

توبہ اس نے  جلا دیا  دامن

 رات ہم  جس  کی لو لگائے تھے

ڈوب جاتی ہے قوم  نیندوں میں

 ورنہ  کتنوں کو ہم  جگائے تھے

ایسے گھر میں  اماں ملی ناظرؔ

 بام  و  در جس کے سب پرائے تھے

٭٭٭

جگر نے  جب ستمِ  جانِ  جاں کو دیکھ لیا
 نفوذِ تلخی  سوزِ  نہاں کو دیکھ لیا 

چمن میں فصلِ  بہار  و  خزاں کو دیکھ لیا
 پھر اپنے  جلتے ہوئے  آشیاں کو دیکھ لیا 

ہر ایک شخص تھا اپنی ہی  مصلحت میں گم

 بہت قریب سے  ہم نے جہاں کو دیکھ لیا 

نظر پڑی  کبھی  دنیا  کی  بے ثباتی  پر

کبھی تفاوتِ  سود  و  زیاں کو دیکھ لیا 

جھکی ہے اور  اٹھے گی نہیں  قیامت تک

 جبیں نے جب سے ترے آستاں کو دیکھ لیا 

نہ جانے حال ہو کیا میرے دشمنِ جاں کا

 اگر کسی نے  دلِ  خوں چکاں کو دیکھ لیا 

گزر گئے تری یادوں کے قافلے دل سے

 کبھی  فلک  پہ  جو ا  برِ  رواں کو دیکھ لیا 

 مفارقت پہ  ہوئے متفق کہ خود  ہم نے

 "وجودِ  سنگِ رہِ درمیاں کو دیکھ لیا "

تری نگاہِ  سبک سر  ہو  یا خمِ  ابرو

 شہیدِِ  عشق  نے تیر  و  کماں کو دیکھ لیا 

جفا  شعار  و  غرض مند  حیلہ گر سے کہو

 کہ ہم نے اس کے مذاقِ بیاں کو دیکھ لیا 

سوائے کربِ مسلسل نہ  کچھ ملا  ناظرؔ

 نشاطِ جادۂ عمرِ  رواں کو دیکھ لیا 

٭٭٭

  پر شکن جبیں ہے وہ پھول سی جوانی میں

 میرا لہجہ  کیا  بدلا  اپنی سرگرانی میں 
میں نہیں بجز تنکا ،  بحرِ  زندگانی میں

 سنگدل  ہو کوئی تو ڈوب جائے پانی میں 
اپنی بندگی  میں  ہی  کچھ کمی ہوئی ہو گی
 فرق یوں ہی کب آیا  ان کی مہربانی میں 
آسماں پہ ہوں جیسے چاند کی رفاقت میں

 جب سے ہو گئے شامل وہ مری کہانی میں 
دل شکستہ وہ بھی ہیں  دلفگار میں بھی ہوں

 آ گیا مرے لب پر جانے کیا روانی میں 
درجۂ تمسخر کو  ہاتھ سے نہ جانے دے 

 آ نہ جائے تبدیلی  میری بے زبانی میں 
تُو ہی کر  بھلا  یارب بے نوا غریبوں کا

 میرا بس نہیں چلتا  تیری راجدھانی میں 
بول کر حقیقت بھی  ہو گیا ہوں میں نادم

 مبتَلا رہا  کوئی  اپنی بدگمانی میں 
 ہو گیا فدا ناظر ؔ ان کے اک اشارے پر 

 اور کچھ نہ تھا ممکن اس جہانِ فانی میں 
٭٭٭

دل نے کیا کیا نہ اڑائے تری الفت کے مزے 

گا ہے فرقت کے مزے اور گہے وصلت کے مزے

اک تصنع سہی  اندازِ تغافل  تیرا 

’’دیکھ  تو کیسے  چکھاتا  ہوں  محبت کے مزے "

ان سے پوچھے کوئی اخلاص  و  توکل  کیا ہے 

جن کو آتے ہیں گدائی میں عبادت کے مزے

میں جھکا لیتا  ہوں  سر  عرضِ تمنا  کر کے 

وہ ستم کرتے ہیں لے لے کے مروت کے مزے

ڈر رہے  ہیں کہ نہ ہو جائے زباں  بے قابو
چکھ  لیئے  ہم نے  رواداری  غربت کے مزے

شوخی حسن  پہ  ہوتا  ہے  تعجب مجھ  کو 

تم کہ لیتے  ہو  مرے عالمِ  حیرت کے مزے

یاد  آتے ہیں  تو  ہو جاتی ہیں  آنکھیں پرنم 

ہائے وہ اپنے  لڑکپن کی شرارت کے مزے

چاہتا  ہوں  میں تجھے دشمنِ جاں  کہہ کر بھی 

دل لگی میں ہی تو ہوتے ہیں شکایت کے مزے

کچھ تو  ہو  زادِ  سفر  جادہ عقبی کے لیئے 
زندگی  بھر  جو  اڑاتے رہے دولت کے مزے

دیکھتے  کیا ہو مرے چاک گریباں کی طرف 

کوچہ یار  میں ہوتے  ہیں  قیامت کے مزے

کون ہے دہر میں ناظرؔ  سا  شناسا  تیرا 

کون  لیتا ہے  تری  چشمِ عنایت کے مزے

٭٭٭

 جان دے دیۙں یا تمہیں رسوا کریں

 نم  ہی بتلاؤ کہ اب ہم کیا کریں 
رخ ترا آئینہ شفاف ہے

 خود  کو دیکھیں یا تجھے دیکھا کریں 
ہم ہی  غرقِ  ظلمتِ  دنیا رہے

 ماہ  و  انجم کی  شکایت  کیا کریں 
جوئے خونِ دل رواں ہے آنکھ سے

 راستہ کب تک ترا  دیکھا کریں 
سر اٹھا کر آستانِ  یار  سے

 کیوں  بیابانوں میں سر مارا کریں 
کوئی شئے بھی جب ہمیں بھاتی نہیں

 بے نوا  دنیا  سے  کیا سودا کریں 
بیت  جائے کاش  یوں  ہی زندگی
 ہم سنیں اور  آپ  فرمایا کریں 
یہ بھی  کوئی  رسمِ الفت  ہے  بھلا

 زخم کھا کر  بھی  نہ  واویلا کریں 
میں ہوں ناظرؔ حسنِ  جاناں پر فدا

 لوگ جو  چاہیں  مجھے سمجھا کریں 
٭٭٭

جو خاطر جمع رکھتے تھے وہی ہیں بدگماں مجھ سے 

 کیا بے و کر مجھ کو  چھین لی  میری  زباں مجھ سے 

جنونِ شوق میں  آشفتہ دل  رہنا  مقدر ہے 

 کبھی مجھ سے زمیں نالاں تھی اب ہے آسماں مجھ سے 

شکست و ریخت بھی اہلِ ہنر کی اک ادا ٹھہری 

 نہیں برداشت  ہوتا  اس قدر  آزارِ جاں مجھ سے 

رہِ الفت میں اپنے  عہد و پیماں  تم  بھلا بیٹھے 
 کرو گے  ذکرِ  اسبابِ جفا  کیسے بیاں مجھ سے 

نہ  جانے  شدتِ  برق  و  شرر کا کیا نتیجہ ہو 

 بہت ہی دور ہوں میں آشیاں سے , آشیاں مجھ سے 

نہیں ہے فرصتِ توبہ بھی خجلت سے خطاؤں کی 

 چھڑاتی جائے ہے  دامن  مری  عمرِ رواں مجھ سے 

مرا شیوہ تو ہے دشمن سے بھی  اخلاق سے  ملنا 

 ملے  گا  کیا  الجھ کر  اے ستمگر  ناگہاں مجھ سے 

جفا پیشہ  ہو ,  پتھر دل ہو ,  اور  امیدِ خوش طبعی 

 اٹھایا جائے  گا ہرگز  نہ  یہ  بارِ گراں مجھ سے 

گزاری  زندگی  ناظرؔ نے کانٹوں پر ارے توبہ 

 زمانے میں  کہاں ہیں دوستو بے خانماں مجھ سے 

٭٭٭

شامِ فراق  کیسے ،  سحر لے کے آئیں ہم

 جی چاہتا  ہے  آپ کو گھر لے کے آئیں ہم

جو کچھ  تھا  پاس  راہِ محبت  میں  لٹ گیا
 آخر کہاں سے  رختِ سفر لے کے آئیں ہم

خوشیوں کے پھول نذر کو  لانے کا شوق تھا

 کس طرح  اپنا دیدۂ تر لے کے آئیں ہم

بخشی تھی  جن کو  شمعِ بصیرت  کی روشنی
 کہتے ہیں اب کہ ذوقِ نظر لے کے آئیں ہم

پوچھو  نہ تم  حقیقتِ  دنیائے  عارضی
 چاہیں  تو آسماں کی خبر لے کے آئیں ہم

دنیا  کی الجھنوں سے گریزاں تھے  عمر بھر

 قاتل بضد  ہوا  ہے کہ سر لے کے آئیں ہم

ناظرؔ  کا حالِ دل کسی صورت نہ چھپ سکا

 کہیئے  تو اس کا دردِ جگر لے کے آئیں ہم

٭٭٭

تو نہ جب  تک مسکرانا چھوڑ دے

 کوئی  کیسے دل لگانا چھوڑ دے 

 شامِ ہجراں  جی جلانا چھوڑ دے

"کھل کے مل بس منہ چھپانا چھوڑ دے "

بڑھ نہ جائے  اور بھی دیوانہ پن

 جانِ جاناں آزمانا چھوڑ دے 

قتل کر دے  مجھ کو چشمِ  ناز سے

 زندگی  بھر کا ستانا چھوڑ دے 

کیا تجھے دنیا  نظر آتی نہیں

 ہر ستم مجھ  پر  ہی  ڈھانا چھوڑ دے 

وعدہ  و  اقرار کا  رکھ لے بھرم

 آ  بھی  جا  باتیں بنانا چھوڑ دے 

دیدۂ نم کوئی دریا تو  نہیں

 میرے  اشکوں  میں  نہانا چھوڑ دے 

دشتِ غربت  میں اکیلا کیا کروں

 یوں نہ مجھ  کو  بے ٹھکانا چھوڑ دے 

مجھ پہ کیا گزرے گی فرطِ کرب میں

 آنکھ  گر آنسو  بہانا چھوڑ دے

خرمنِ ہستی  نہ  جل  جائے  مرا

 حسن کا جادو  جگانا چھوڑ دے

برگِ گل ہو یا ہوں ناظرؔ اس کے لب 

 جامِ  مئے  کو  منہ  لگانا چھوڑ دے 

٭٭٭

ارے تک آ گئے تم کیوں اجی سے

 خطا ہوتی ہے صاحب آدمی سے

نہ  پیش  آتے  اگر بیگانگی سے

 ہماری  آنکھ  بھر آتی خوشی سے

نہیں رغبت مجھے بے رہروی سے

 بہک جاتا ہوں آشفتہ سری سے

نہ باز آئے ابھی تک بے رخی سے

 ملا  کرتے ہو  جیسے اجنبی سے

یہیں ملجا  بھی ہے مرقد بھی میرا
کہاں جاؤں بھلا تیری گلی سے

چلے جاتے ہیں سب ہی منہ چِڑا کر

 کسی کو  کیا ملا ہے  زندگی سے

دکھاتا ہوں  میں تجھ کو  شکل تیری
 تجھے  کیا دشمنی ہے آرسی سے

مرا  دل لے کے بھی دیتا نہیں کچھ

 پڑا ہے  واسطہ  کس مطلبی سے

بنا دیں دشت  و  صحرا کو بھی جنت

 اگر فرصت ملے درماندگی سے

یہ اشکِ چشمِ نم ہیں یا  ستارے

 چمکتے ہیں جو ہیرے کی کنی سے

اِدھر  بھی اے خمارِ چشمِ جاناں

 ہمیں بھی ہے تعلق میکشی سے

جرس  پر کان دھرنا  ہے ضروری
 صدا  آئی قیامت کی گھڑی سے

بہت  پیاسا ہوں میں  علم و ہنر کا

 سمندر کم ہے  ناظرؔ  تشنگی سے

٭٭٭

فکرِ  دیدِ جمال کیا کرتے

 آپ کے خستہ حال کیا کرتے 

انتظارِ  وصال کیا کرتے

 بے رخی کا  ملال کیا کرتے 

دشتِ غربت کی دھوپ میں جل کر

 ہو گئے ہم  نڈھال کیا کرتے 

سیکھتے  رہ گئے  نزاکتِ  فن

 ادعائے کمال کیا کرتے 

راہزن سے ہمیں  تھی  کیا  امید
 شکوۂ  اختلال کیا کرتے 

جن کو فرصت نہ تھی  سنورنے سے

 میرے دل کا خیال کیا کرتے 

جو  بھڑکتے چراغ  جیسے  تھے

 ظلمتوں  سے قتال کیا کرتے 

اے  بہی خواہِ قلبِ آزردہ

 ہم تری  دیکھ بھال کیا کرتے 

کون  دنیا  میں  سننے  والا  تھا

 بے جھجک ہم سوال کیا کرتے 

اور  رِسنے  لگا  ہے زخم جگر

 کوششِ  اندمال کیا کرتے 

ہم  سمجھنے  لگے تھے ان کے سخن

 بات  کو گول مال کیا کرتے 

سونپ دیتے نہ گر  زمانے کو

 حاصلِ ماہ و سال کیا کرتے 

عشقِ  شعر و سخن  میں ڈوب گئے

 ورنہ  جینا  محال کیا کرتے 

ہم تھے اور ایک  حیلہ جو  ناظرؔ

 زندگی پائمال کیا کرتے 

٭٭٭

کیا کیا نہ دستِ حسرت عاشق پسارتے ہیں

 "تن تن کے جب وہ اپنا سینہ ابھارتے ہیں " 

مشّاطگی  میں بکھری زلفیں سنوارتے ہیں 

تیرے مصاحبوں کا جو  روپ دھارتے ہیں

  مغموم ہیں  کہ تیرا  کوئی  پتہ  نہ  پایا
 صحرا  میں مثلِ مجنوں کب سے پکارتے ہیں

پوچھو نہ اُس گھڑی کی رودادِ غم ہماری
 آنکھوں سے بہہ کے آنسو جب موج مارتے ہیں

شاہوں  کو  زندگی پر  ہوتا ہے ناز اس دن

 جب  خلعتِ تکبر  اپنا اتارتے ہیں

وصفِ جمالِ جاناں کیجے تو کس  زباں سے

 اس کی ہر اک ادا پر ہم خود کو وارتے ہیں

اِس دور کی سیاست  وہ کھیل ہے کہ جس میں

 صیاد  چال  چلتے قیدی  بچارتے ہیں

سودائے دشتِ غربت اک  امتحاں تھا ناظرؔ

 جس طرح سے بھی گزریں اب دن گزارتے ہیں 
٭٭٭

شکوہ کروں کہ چپ رہوں محفل کے سامنے

 حیران  ہوں میں کشمکشِ دل کے سامنے

 یہ سوچ کر  کہ جان  محبت میں جائے گی
 "ہم سر جھکائے بیٹھے ہیں قاتل کے سامنے "

اظہارِ شوق کرنے سے پیچھے  نہ ہٹ سکے

رکھ دی ہے دل کی بات ترے دل کے سامنے

جامِ شرابِ نو  میں ہے  تہذیب کا نشہ

 میخوار  ہیں  ہزاروں مسائل کے سامنے

ہو کر  شہیدِ تیغِ ستم بھی ہوں  سرخرو

 گردن مری  جھکی نہیں باطل کے سامنے

اے خسروِ  زمانہ  مری  آنکھ  کھل گئی
 پھیلا رہا تھا  ہاتھ  میں سائل کے سامنے

اظہارِ  حالِ  دل  کی اجازت  اگر نہ ہو

 گلشن  ہے  خارزار عنادل کے سامنے

لیلی کو  اپنے  قیس  کی  شایَد  خبر نہیں

 پردہ  پڑا ہوا  ہے  جو  محمِل کے سامنے

پیش آئے  وہ خلوص سے یا مجھ کو توڑ دے

 آئینہ  سا ہوں مدِّ مقابل کے سامنے

ہارا  نہیں  ہوں حوصلہ میں راہِ شوق میں

 آسانیوں کی  فکر ہے  مشکل کے سامنے

حیران کر دیا مجھے  رہزن کی چال نے 

 منزل سے جیسے دور ہوں منزل کے سامنے

طوفانِ  درد  و  غم سے تو بچنا محال تھا

قسمت نے لا کے چھوڑا ہے ساحل کے سامنے

محرومیوں کا ذکر  بھلا  کس لیئے کروں

 جب مسئلہ ہے منصف و عادل کے سامنے

ناظرؔ  کا  اہلِ  شعر و سخن  میں مقام کیا
 ذرّہ  ہو  جیسے اک  مہِ کامل کے سامنے

٭٭٭

"راحت وطن کی یاد کریں کیا سفر میں ہم "

کوئی  نہیں  جو  اس کی جگہ پر قبول ہو

 سودا اسی کا  رکھتے ہیں  دن رات سر میں ہم 

تم ہی بتاؤ کیسے کوئی خواب  دیکھتے

 اک  لمحہ جب کہ سو نہ  سکے  رات بھر میں ہم 

صیّاد  نے رہائی بھی دی تو سزا کے بعد

 سہمے ہوئے ہیں بکھرے ہوئے بال و پر میں ہم 

کیسے یقیں ہو تو نے بھی دل سے بھلا دیا
 مانندِ درد  رہتے ہیں  جب تیرے سر میں ہم 

٭٭٭

سوزشِ  زخمِ  جگر ہے میں ہوں

 قلزمِ  دیدۂ تر ہے میں ہوں 

منزلِ  شوق کا  ارماں تھا بہت

 دھوپ  ہے  گردِ سفر ہے میں ہوں 

پائداری  کی نہ  توفیق  ہوئی

 ریت  پر خوابوں کا گھر ہے میں ہوں 

راحتِ  دل ہے کہاں دنیا میں

 گردشِ شام  و  سحر ہے میں ہوں 

یہی  معراجِ  محبّت  تو  نہیں

 میرا  سر  ہے  ترا  در ہے میں ہوں 

ظلمتِ ہجر  میں ہے آس کا نور

 اس کے  آنے کی خبر ہے میں ہوں 

اپنی  کشتی میں ہوں تنہا  ناظرؔ

 قہرِ  طوفاں ہے بھنور ہے میں ہوں 

٭٭٭

دل  تڑپتا  رہا  ارمان بِلکتے ہی رہے

 تیری تصویر کو  ہم شوق سے تکتے ہی رہے

وقتِ رخصت  جو ملا  زادِ سفر  یادوں کا

 راستہ ڈستا رہا اشک ٹپکتے ہی رہے

جوشِ منزل کا  بہرگام  گلا گُھٹتا رہا

 دشتِ غربت میں بھٹکنا تھا بھٹکتے ہی رہے

میں ہی غافل رہا  ساقی تری فیّاضی سے

 رند پیتے ہی  رہے ،  جام چھلکتے ہی رہے

فتمۂ جور  و  ستم  آ  نہ  سکا  قابو  میں

 آگ جلتی ہی رہی شعلے بھڑکتے ہی رہے

٭٭٭

ۙ شام ہجراں مضطرب ہوں جی بہت گھبرائے ہے

 جز خیالِ یار  کیا  کوئی  مجھے  بہلائے ہے 

اک تماشہ ہے جو ہم  کو  زندگی دکھلائے ہے

 کوئی جب مارے ہے ٹھوکر  کوئی ٹھوکر کھائے ہے 

آرزوئے  دید ،  شوقِ وصل ، اور  خود آگہی
 "ہائے کیا کہیئے کہ دل کے ساتھ کیا کیا جائے ہے "

عشرتِ عہدِ  محبت  کیا ا سی  کا  نام  ہے

 میں  اُسے سمجھا رہا  ہوں  وہ مجھے سمجھائے ہے 

سختی حالات نے  دیوانہ ہم  کو  کر دیا
 آپ ہی  فرمائیے  اب آپ کی  کیا رائے ہے 

بے  نیازی کا بھرم  بھی  اب  کہاں  باقی رہا

 خانہ ویرانی  پہ  بنجارہ بہت پچھتائے ہے 

چاندنی  میں  مجھ کو کیوں  کچھ بھی  نظر آتا نہیں

 کیا کوئی  نازک بدن  زلفِ سیہ بکھرائے ہے 

صرف تم ہی  کب ہو  غرقِ  مستیِ  نازِ  جمال

 نشّۂ صہبائے الفت  مجھ کو بھی  بہکائے ہے 

خوش نصیبی ہے کہ میں جینے کے قابل ہوں ابھی
 عمرِ  رفتہ کو  تری ہمسایگی  لوٹائے ہے 


جس  قدر  دربانِ  کعبہ  بخل  پر  آمادہ ہیں

 اور  بھی  دستِ  دعا ناظرؔ  ترا پھیلائے ہے 

٭٭٭

محبوب ہو یا ماہ  ہو  یا  ماہ لقا ہو

 شامِ غمِ ہجراں  ،  نہیں معلوم کہ کیا ہو

دل چیر کے دکھلاؤں  تو  اک  حشر  بپا ہو

 یوں پردہ نشیں ہوتے ہوئے جلوہ نما ہو

 سرمایۂ جاں ہے مرا  قدموں میں تمہارے

 للہ  بتاؤ  مجھے  تم چاہتے کیا ہو

دنیا  مری ٹھوکر  میں ہے  دنیا سے مجھے کیا
 میری یہ تمنّا ہے  مجھے  جان سے چاہو

اک بار کا رونا ہو تو قسمت کو ہی کوسیں

 کیا  کیجئے جب  قافلہ  ہر بار لٹا ہو

مائل نہیں اب میری زباں ضبطِ فغاں  پر

 اشکوں میں کہیں ڈوب نہ جانا مری آہو

اچھا  ہو کسی طرح جو  عقبیٰ ہی سنور جائے

 دنیا مری ہونے کی  نہیں  اس کا برا ہو

یوں کل پہ مجھے ٹال کے مسرور  نہ  ہونا

 کل میں بھی نہ چاہوں گا , ترا وعدہ وفا ہو

اب اور نمک پاشی ہے  برداشت سے باہر

 منظور نہیں یوں مرے  زخموں کی دوا ہو

ناظرؔ کا قلم رک نہیں سکتا  کسی  صورت

 مانو  کہ  نہ مانو کبھی  ،  چاہو کہ نہ چاہو

٭٭٭

ۙان کو جب تک مری  خبر نہ ہوئی

  پرسشِ سوزِ  چشمِ تر نہ ہوئی
مرگِ لیل  و  نہار ارے توبہ

 "دو  گھڑی چین سے بسر نہ ہوئی "

 لوگ  ملتے رہے بچھڑتے رہے

 اور  دنیا کو  کچھ  خبر نہ ہوئی

ساعتِ شب گزر گئی کب کے

  جانے پھر کس لیئے  سحر نہ ہوئی

ہم نے آپس میں غم تو بانٹ لیئے

  کام  کی  بات  ہی  مگر نہ ہوئی

دھوپ کا اس قدر  تحمّل  تھا

  حاجتِ سایہ  شجر نہ ہوئی

دیدنی  تھا  مزاجِ  اہلِ  جنوں

 ہوش  والوں کی جب  نظر نہ ہوئی

راہِ  دشوار  کا  ہو  ذکر ہی  کیا
 آس  بھی  اپنی  ہمسفر نہ ہوئی

بھولنا  مجھ  کو  غیر ممکن  ہے

 بے رخی  اتنی  بے جگر نہ ہوئی

جس کو  چاہا  اسی  کو  ٹھکراتے

 ہم سے  یہ  بھول  بھول کر نہ ہوئی

بے زبانی بھی ہے زباں  ناظرؔ

 داستاں  دل کی  مختصر نہ ہوئی

 ٭٭٭

  اگرچہ عہدِ ملاقات  کو زمانہ ہوا

 تمہارے ہجر میں کیا کچھ نہ بیتی کیا نہ ہوا

دلِ حزیں میں  کسک رہ گئی  محبت کی
 یہ اور  بات  کہ  اظہارِ مدّعا نہ ہوا

ترس گیا میں تری ایک  جنبشِ لب کو

 قرار دینے  کوئی لفظ  بھی  ادا نہ ہوا

اٹھا سکا نہ کوئی زندگی  کا  بوجھ مگر

سنبھالنے  کو  اُسے صرف میرا شانہ ہوا

مذاق بن گئیں  پیشین گوئیاں  تیری
 جو ہونا تھا  ہوا  لیکن  ترا کہا نہ ہوا

ہر ایک  خوفزدہ  تھا  مگر  تعجب ہے

 ہلاکِ  برق  و  شرر  میرا آشیانہ ہوا

اسی کو  حاصلِ عمرِ رواں  سمجھتا  ہوں

 مری جبین ہوئی تیرا  آستانہ ہوا

بھنور سے بچ کے چلی آئی ناؤ ساحل پر

 عذابِ  قہرِ  تلاطم  تو  اک  بہانہ ہوا

ہزار  درد  و  الم تھے مگر  غنیمت ہے

 کہ میرا  دل  کبھی  افسردۂ  دعا نہ ہوا

نہ پوچھ خانہ بدوشوں کی بود و باش کبھی 

 جہاں  ٹھہر گئے  ان کا وہیں ٹھکانہ ہوا

رفیقِ راہ بناتا  میں اور کس کس  کو

 ترے سوائے  کوئی جبکہ دوسرا نہ ہوا

خدنگِ ناز  ترا کب نہیں چبھا دل میں

 نگاہِ  یار  خطا  کب  ترا  نشانہ ہوا

ملیں وہ مجھ سے تو شاید نہ ان کو پہچانوں

 ہوا  جو اُن سے  تعارف تو غائبانہ ہوا

 وفا شعاری پہ کہتی ہے  بے  وفا  مجھ کو

 یہ کس بلا سے  خدا جانے  دوستانہ ہوا

میں جس قدر ہوا آمادہ  لطف پر ناظرؔ

 سلوک اور بھی کچھ اس کا  جارحانہ ہوا

٭٭٭

کیا یہی حاصلِ  ناکامی تدبیر نہیں

 تجھ پہ ہو جاؤں میں قرباں مری تقدیر نہیں 
 قیدِ ہستی  میں  بھرم  کھل گیا آزادی کا

 ہاتھ خالی ہیں اگر پاؤں میں زنجیر نہیں 
تم نہ سمجھو گے تو مِٹ جاؤ گے اوروں کی طرح

 خانہ بربادی  میں  گنجائشِ تعمیر نہیں 
نعمتِ دید سے  محروم سہی دیدۂ  نم

 ’’ کیا مرے دل میں ترے حسن کی تصویر نہیں "

چشمِ خوننابہ فشاں  کہہ  چکی  رودادِ  الم

 مہر  لب پر ہے  زباں تشنۂ  تقریر نہیں 
عشق وہ  مرحمتِ حق  کہ ہے گم سجدوں میں

 روح وہ  لغز ہے  جس کی کوئی تفسیر نہیں 
دن گزر جاتے ہیں حالات کو سلجھاتے ہوئے

 زندگی ہے یہ تری زلفِ گِرہ گیر نہیں 
کروٹیں لیتے رہے شب کی تن آسانی میں 
کیا کوئی دیکھے  ہوئے خوابوں کی تعبیر نہیں 
 بے غرض ہے مرا  اظہارِ سخن  اے  ناظرؔ

 میں وہ شاعر ہوں  جسے خواہشِ تشہیر نہیں 
٭٭٭

دل میں گر  خوف ہوتا خدا کا

 خون کر تے  نہ  عہدِ وفا کا

اک نظر تو  ہو  وجہِ  تسلی
 کچھ تقاضا تو ہو  مدعا کا

ہم تجھے مانگتے  ہی رہیں گے

 باب جب تک  کھلا ہے دعا کا

جس کو  کہتے  ہیں  جانِ تمنا

 داغِ دل ہے  نِشاں اس بلا کا

نازشِ گل  کہاں غربتوں میں

 کیسے تھاموں میں دامن صبا کا

موجِ طوفاں بھی رونے لی ہے

 رخ بدلنے  لگا  ہے  ہوا کا

مثلِ  گردِ  سفر  ہوں پریشاں

 راندۂ  حق ہوں دشتِ وفا کا

تجھ سے نزدیک تر ہو گیا  ہوں

 مل  گیا  ہے  اثر  نقشِ پا کا

جانے کب جاں چلی جائے ناظرؔ

 کیا  بھروسا  ہے  کافر ادا کا

 ٭٭٭
اگر کبھی مرے دل کو  ملال ہوتا ہے

 جلو میں پیکرِ حسن  و  جمال ہوتا ہے 

غم  و  الم کا دھواں  ہو گیا ہے  کیا غالب

 "اب ایک سانس بھی لینا محال ہوتا ہے " 

میں کون ہوں مجھے کیا کام ہے زمانے سے

 مرے ضمیر کا  مجھ سے  سوال ہوتا ہے

اٹھا نہ  شک پہ کبھی  دوستی  کی  دیواریں

 یہ  قہرِ  جاں سببِ انفصال ہوتا ہے

گواہی دیتی  ہیں  ناکامیوں میں امّیدیں

 کہ ان کا  دستِ کرم  بے مثال ہوتا ہے

اسی گھڑی مری  توبہ  قبول ہوتی ہے

 جبیں پہ  جب  عرقِ انفعال ہوتا ہے

کھلا ہے  بھید  یہ  بعد  از  تباہی بسیار
 محبتوں  کا  نگر پائمال ہوتا ہے

اڑاتے  کیوں  ہو تمسخر  مری  تمنا  کا

 لبوں پہ  شکوہ  اگر  حسبِ حال ہوتا ہے

بھروسہ کر کے  کسی  فتنہ گر  پہ  دیکھ لیا
 عجیب  سادہ دلی  کا  مآل ہوتا ہے

میں ایسی بزمِ سخن سے گریز  کرتا ہوں

 جہاں پہ  مشغلہ قیل  و  قال ہوتا ہے

جنونِ شوق سے مجھ  کو  سبق  ملا  ناظرؔ

 خلوصِ ا  ہلِ  وفا  لازوال ہوتا ہے

 ٭٭٭

سینہ  اگر ہے چھلنی تو ہے داغ داغ دل

 جور و  ستم سے ان کے نہ پایا فراغ دل

پیشِ  نظر ہے  تحفۂ گل  از  رہِ  وفا

 ہو جائے کیوں نہ ایسی گھڑی باغ باغ دل

دیوانگی شوق نے  کیا  حال کر دیا
 دل  ہو گیا  دماغ  ،  ہوا  ہے  دماغ دل

غائب نہیں نظر سے ترا مصحفِ جمیل
 تیرہ شبی میں  جیسے  ہو  روشن چراغ دل

ناظرؔ میں  رندِ بادۂ  جامِ الست ہوں

 الہامِ  شاعری  کے لیئے ہے ایاغ دل

٭٭٭

راہِ  الفت میں گلہ کیوں دوری  منزل کاہے

 ہر قدم پر ساتھ جب تک اشتیاقِ دل کاہے 

میں اگر دیوانہ ہوں ،  تم کوئی لیلی تو نہیں

 کام ایسے میں  بھلا  کیا پردہ محمل کاہے 

کھنچ گئے ابروئے جاناں  مجھ کو  تنہا  دیکھ کر

" کیا  قیامت  خیز  منظر  کوچۂ قاتل کا ہے" 

 ستِ امواجِ بلا  بڑھنے  لگا  ہے دور تک 

 اب کہاں پہلا سا  نظمِ معتبر  ساحل کاہے 

 حسنِ تعمیرِ ادب کے  نام پر  تخریب کیوں

 ہائے  کیا  انجامِ وحشتناک  اس محفل کاہے 

 تیرے بننے یا بگڑنے کی  مجھے کیوں فکر ہو

 ہے اگر  کچھ  غم تو  اپنی سعیِ لاحاصل کاہے 

 زندگی کی گتھیاں ہوں یا تری زلفوں کے خم

 کیا کہوں عقدہ  کشائی کام کس مشکل کاہے 

 اس کمالِ فن کا دنیا میں  نہیں ملتا جواب

 پیرہن  خاکی ہر اک تصویرِ آب و گِل کاہے 

 ذرہ  ذرہ  شاہدِ تخلیقِ ناظرؔ  ہے یہاں

 ہم سے ہی قائم بھرم انساں کے مستقبل کاہے 

٭٭٭

بے  محابا برہمی اچھی نہیں

 اپنے دل  سے  دشمنی اچھی نہیں

سرو قد  کی  سرکشی اچھی نہیں

 ہم سے طرزِ برتری اچھی نہیں

عشق میں بیگانگی اچھی نہیں

 آؤ مل بیٹھیں  گھڑی اچھی نہیں

غم نہیں  اچھا خوشی اچھی نہیں

 تم نہیں  تو زندگی اچھی نہیں

نشترِ مژگاں  سے کر دو فیصلہ
 ساعتوں کی جاں کنی اچھی نہیں

دیدہ  خوں بستہ کا رکھ لے بھرم

 جارحانہ  بے رخی اچھی نہیں

ضبطِ فرطِ کربِِ جاں  لازم سہی
 مرگ آسا خامشی اچھی نہیں

 میں کہاں جاؤں گا کوئے یار سے

 در  بدر  آوارگی اچھی نہیں

زندگی  بھر ساتھ دینا ہے تو دے

 موسموں  کی  دوستی اچھی نہیں

  رشتہ الفت ہے اک  ربطِ بہم

 بے سبب کی بدظنی اچھی نہیں

کون کب ٹوٹے گا ناظرؔ  کیا خبر

 آئینے سے  ہمسری اچھی نہیں

٭٭٭

دیکھتا کون ہے  مجروح جگر کی صورت

  تیر جب چلنے ہیں دزدیدہ نظر کی صورت

سرگذشتِ دلِ مجبور سناتے کس کو

 دیکھتے رہ  گئے امیدِ سحر کی صورت

 ڈر ہے آوارگی چنوائے نہ تنکے مجھ سے 

گھر سے نکلا ہوں تو دیکھی نہیں گھر کی صورت

کوچۂ یار میں جاں ضیق میں ہے اب اتنی 

 زندگی ہو گئی  اک بارِ دگر کی صورت

اے خدا فیصلہ  کر دے مری بدبختی کا
میں ہوں پت جھڑ کے کسی برگِ شجر کی صورت

آؤ میں اپنے ہی پہلو  میں جگہ دوں تم کو 

 یوں نہ  جاگا  کرو  بیدار قمر کی صورت

راستے منزلِ مقصود  کے مسدود ہوئے

 خاک امیدیں ہوئیں گردِ سفر کی صورت

 شہرِ امید بھی ہے شہرِ خموشاں کی طرح

 لاشعوری ہے جہاں  پردۂ  در کی صورت

فتنہ  پردازوں نے دنیا کو  بگاڑا  ناظرؔ

 لوگ زندہ تھے  کبھی شیر و شکر کی صورت

٭٭٭

صورتِ  ماہتاب دے مجھ کو

  آسمانی  کتاب دے مجھ کو

یوں  نہ  پیہم عذاب دے مجھ کو

  مسکرا کر  گلاب دے مجھ کو

 منہ چھپانے سے  پہلے بہرِ کرم

 اپنی  جھوٹی  شراب دے مجھ کو

 نیند آنکھوں  سے  اڑ گئی  ظالم

 کچھ دل آویز خواب دے مجھ کو

  صبر حد سے  گزر گیا  میرا
 ظلم  سہنے  کی  تاب دے مجھ کو

 میں نے مانگا تھا تجھ سے دل اپنا

 کیا  خطا کی جواب دے مجھ کو

کر  نہ  در  پردہ  شورِ حشر  بپا

 موت بھی  بے حجاب دے مجھ کو

 نا امیدی نہ دل میں گھر کر جائے

 کوئی  کارِ  ثواب دے مجھ کو

زندہ رکھنا ہے رکھ وقار کے ساتھ

 ورنہ  مٹی میں داب دے مجھ کو

کون ہے  درپئے  زیاں کاری
 پیار  حسبِ نصاب دے مجھ کو

مجھ سے  کہنے لگی  قضا  ناظرؔ

 عمر  بھر  کا  حساب دے مجھ کو

٭٭٭
محبت میں ہمیشہ  دل لگی برداشت کرتے ہیں 
 کہے جاتے ہو  ہم کو اجنبی  برداشت کرتے ہیں

مقدر میں جو ہے  تیرہ شبی برداشت کرتے ہیں

 دلِ مجبور تیری بے بسی برداشت کرتے ہیں

رہِ الفت میں اپنی بے دلی برداشت کرتے ہیں 
  زمانہ ہو گیا  اور  آج بھی برداشت کرتے ہیں

اگر  چندھیا بھی جائے  آنکھ تو شکوہ نہیں کرتے 

  شِناسایانِ  جلوہ روشنی برداشت کرتے ہیں

نہ پاؤ گے جہاں میں  کوئی ہم سا چاہنے والا 

 ہمیں ہیں جو تمہاری خودسری برداشت کرتے ہیں

کبھی اف تک نہیں کرتے کسی کے نیشِ ابرو پر 

  تڑپ جاتے ہیں لیکن دلبری برداشت کرتے ہیں

یہ دنیا  اور دنیا  کے  یہ آلام  و  تعب  توبہ 

 فرشتے بے حبر ہیں آدمی برداشت کرتے ہیں

غریقِ  بادۂ  الفت  ہیں  محوِ  کیفِ  نظارہ

 تمسخر ہی  نہیں  تکفیر بھی برداشت کرتے ہیں

بپھر جاتے ہیں وہ زلفِ پریشاں دیکھ کر  اپنی 

  ہمارا کام ہے ،  ہم برہمی برداشت کرتے ہیں

بھرم رکھنا  غرورِ حسن  کا  لازم  نہیں  لیکن 

  نہ جانے کیا سبب ہے سرکشی برداشت کرتے ہیں

فراقِ یار  میں  جینا  نہیں  آساں  مگر  ناظرؔ

 بہا لیتے ہیں آنسو  ،  ہر گھڑی برداشت کرتے ہیں

٭٭٭
دشتِ بے خبر سے کیا  آس پرسشِ جاں کی 

دھجیاں اڑا دی ہیں اپنے ہی گریباں کی
گاہ سعیِ منزل کی  گاہ  فکرِ درماں کی
 خاک چھانتے گزری عمر بھر بیاباں کی
سست گام ساعت  میں  سوزِ شامِ ہجراں کی
  لَو لگائے رہتا ہوں  نورِ ماہِ  تاباں کی
چارہ سازی  وحشت  کیا ہو مجھ سے انساں کی
  جاں بلب ہوا  ہے  جو  یاد میں گلستاں کی
سیلِ اشک جاری ہے دھن میں اس کے پیماں کی
 جیسے فصل  آئی  ہو  دل میں باد و باراں کی
الجھنوں  سے  دنیا  کی  کیا  نجات  پائے گی
میری جاں رفاقت میں  گیسوئے پریشاں کی
داغِ حسرتِ ہستی بے قرار  رکھتا  ہے

 یہ  سرائے  عالم  ہے یا  کہ شکل زنداں کی
چشمِ علمِ حاضر  نے راز کر دیئے  افشا کیسے

 پردہ پوشی  ہو  جسم  و  روحِ انساں کی
اس کو دل نہ مانے  تو کون  مان  سکتا  ہے

 جو نہ  دسترس میں  ہو جستِ چشمِ حیراں کی
مانگیئے خدا  سے  ہی  کرب  میں  مد د  ناظرؔ

 خضر  لا پتہ  ہیں  اور ناؤ  زد میں طوفاں کی
٭٭٭
بسوزِ  زخمِ  جگر  کیسے  ہا ؤ ہو کرتے

 اگر نہ عشق میں ہم ترکِ  آرزو کرتے 

تمہاری آنکھوں  نے بہکا دیا ہمیں ورنہ

 کبھی نہ جشن شبِ بادہ و  سبو کرتے 

نہ جانے کتنی نگاہوں سے گر گئے ہوتے

 "بیاں جو حشر میں ہم  وجہِ آرزو کرتے " 

غرور سے نہ اٹھا اپنا  سر  وگرنہ ہم

 خود  اپنے  ہاتھ سے قطعِ رگِ گلو کرتے 

 وجود ہوتا نہ اے کاش اپنا  دنیا میں

 نہ صرفِ شرحِ محبت کبھی  لہو کرتے 

نہ اٹھتا سر سے اگر سایہ بہار تو ہم

 چمن کے پھولوں سے رنگین گفتگو کرتے 

ہوا نہ جن سے کبھی میری چشمِ تر کا علاج

 وہ میرے چاک گریباں کو کیا رفو کرتے 

غبارِ رنج و الم  ہر طرف تھا  غربت میں

 تلاشِ یار  بھلا  کیوں نہ  کو بکو کرتے 

کسی کے سامنے کیوں  ذکرِ اختلافِ نظر

 جو بات کرنی تھی بے لاگ روبرو کرتے 

جنازہ اٹھ گیا  کیوں  اعتبارِ  ناظر ؔ کا

 جو دوستوں نے کیا کاش وہ عدو کرتے 

٭٭٭

اپنی سانسوں میں بسالوں تری خوشبو جاناں

 ہو شبِ وصل جو ممکن  کسی  پہلو جاناں 

جادۂ  شوق میں کیوں دشمنِ جاں ہے دنیا
 کیا مرے کرب سے آگاہ نہیں تو جاناں 

ٹوٹ کر دل ،  ترے اندازِ تغافل کے سبب

 مثلِ آئینہ  بکھر جائے  نہ  ہر سو جاناں 

خوبی حسن  تری  وصف سے باہر ہے مگر

کیا کہوں گر نہ کہوں  میں تجھے مہ رو جاناں 

کو بکو  پھرتا ہوں ، میں ہوش گنوا بیٹھا ہوں

 چل گیا جب سے ترے پیار کا جادو جاناں 

کبھی نظروں سے  گرانا  کبھی اپنا کہنا

 مجھ کو بدنام نہ کر دے یہ تری خو جاناں 

شرحِ  اسرارِ محبت  کی ضرورت کیا ہے

 ہم سمجھ لیں گے  بیک جنبشِ ابرو جاناں 

صرف ناظرؔ ہی نہیں میں بھی تو اک انساں ہوں 

  میری آنکھوں سے بھی گر جاتے ہیں آنسو جاناں 

٭٭٭

در  بدر کی ٹھوکریں کھانے سے رسوائی ہوئی

تب کہیں جا کر  مری  تم سے شِناسائی ہوئی

تجھ کو  دیکھوں  یا  ترے دلکش خِرامِ ناز کو

"اف تری کافر جوانی  جوش پر  آئی ہوئی "

نور  تھا  منت کشِ  گلبانگِ احبابِ سخن

رات محفل میں  مجھے  محسوس  تنہائی ہوئی

ہم قدم کیوں ہے تری بیدادِ کاوش ہائے لب

راہِ الفت میں یہ  کیا  ہنگامہ آرائی ہوئی

جستجوئے گوہرِ  نایاب  تھی پیشِ  نظر

دور نظروں سے نہ گہرائی  و  گیرائی ہوئی

بادہ الفت  سے  ہے  یہ  عالمِ خود رفتگی
میں تماشہ  سن گیا دنیا تماشائی ہوئی

دیدۂ  بے خواب  میں  ناظرؔ تھی  تصویرِ قمر

شامِ غم تھی یاس و حرماں کی گھٹا  چھائی ہوئی

٭٭٭

 تھک جائے بے نیاز مسافر کہ تھک نہ جائے

ڈرتا ہے کارواں کہیں رستہ بھٹک نہ جائے 

بارِ  گراں اٹھا سکوں  اس کو  یہ فکر ہے

 مجھ کو یہ خوف ہے مرا منکا ڈھلک نہ جائے 

جور  و  ستم  قبول  مگر  ان کی حد بھی ہو

 پیمانہ صبر کا  مرے ظالم چھلک نہ جائے 

منصف کو چاہیئے  کرے ایماں سے فیصلہ
 سولی پہ بے خطا کوئی انساں لٹک نہ جائے 

محسوس کر رہا ہوں جنوں میں بھی تلخیاں

 میں کیا کروں جو دل سے ترے گردِ شک نہ جائے 

 ناظرؔ  فراقِ  یار  کی  باتیں  نہ  کیجئے

 خونِ جگر کا آنکھ سے موتی  ٹپک نہ جائے 

٭٭٭

پرسشِ غم کا  تقاضا ہے نہ قربت کی طلب

دشمنِ جاں سے بھلا کیوں ہو مروت کی طلب

میرا  ایماں ہے تری چشمِ عنایت کی طلب

مقصدِ زیست نہیں ہے زر  و  دولت کی طلب

پاسِ  ناموسِ  وفا  راہنمائے  دل ہے

حسرتِ دید ہے  اظہارِ حقیقت کی طلب

وہ بھی اب صیدِ ستم ہائے تغافل کیوں ہے

کھینچ لائی جسے  صحراؤں میں رحمت کی طلب

خوبی حسن  قساوت  پہ  اتر آتی ہے

ہونے لگتی ہے جب انساں کو محبت کی طلب

بندگی  اپنی  ازل  سے ہے  شعارِ خِلقی
خواہشِ مدح کوئی  اور نہ اجرت کی طلب

آئینہ  میں  مرا  ہمشکل بھی آئے نہ نظر

اے جفا کیش عجب ہے یہ قیامت کی طلب

خار  سے  کون  بچاتا  نہیں  اپنا  دامن

برگِ گل سے نہ ہوئی کس کو نزاکت کی طلب

محو  رکھتی ہے  شب  و  روز  ترے ناظرؔ کو

تیری تصویر سے بڑھ کر تری صورت کی طلب

٭٭٭
حیا ہے عارض و لب پر خمار آنکھوں میں 
یہ کس نے رکھ دی ہے تصویرِ یار آنکھوں میں 
خلش جفا کی نہ تھی بے قرار آنکھوں میں

 ستارے کیوں ہیں شبِ انتظار آنکھوں میں 
چھپاکے  رکھ لے مرا  حالِ زار آنکھوں میں

 نہ ڈوب جاؤں  کہیں اشکبار آنکھوں میں 
ہوا یہ حال غریبانِ دشتِ غربت  کا 

دلوں میں درد ہے  گرد و غبار آنکھوں میں 
سکوں کے  ،  لب پہ ترانے بھی جھوٹ موٹ کے ہیں 
  خوشی کی لہر  بھی  ہے  مستعار آنکھوں میں 
کہانیاں  ہیں جو پنہاں  بہارِ رفتہ کی 

 میں پڑھ رہا ہوں تری شرمسار آنکھوں میں 
رہِ جنونِ سخن گستری ہے  پیشِ نظر 

نہ جیت کا  ہے  تصور  نہ  ہار آنکھوں میں 
میں اپنے  خرمنِ ہستی سے  خوش ہوں کب ناظرؔ

مری بلا سے  جو لائیں شرار آنکھوں میں 
٭٭٭
ملے ہیں درد  و  غم  آوارگی حصے میں آئی ہے 

کہ قسمت سے  تمہاری بے رخی حصے میں آئی ہے 

میسر ہے جمالِ یار  تو  چندھیا گئیں  آنکھیں 
محبت  کی یہ کیسی  روشنی حصے میں آئی ہے 

تنک صبری ہے راہِ شوق میں بے لطف موسم سے 

عجب ماحول  ہے  کیا  زندگی حصے میں آئی ہے 

درِ جاناں  پہ بھی  بیگانہ  خو  ہیں  آشنا نظریں 
کنارِ آبِ دریا تشنگی حصے میں آئی ہے 

خبر کیا تھی بھٹک جائیں گے  ہم صحرا نوردی میں 
سکوں  کی  جستجو  تھی  بے کلی حصے میں آئی ہے 

ترے دولت کدہ سے جو بھی مل جائے غنیمت ہے 

وہی تھی نام  کی  میرے  وہی حصے میں آئی ہے 

کسی  کا راستہ ہی  دیکھتا  رہ جائے گا  ناظرؔ

ملے گا چاند  کیسے  چاندنی حصے میں آئی ہے 

٭٭٭
کسی سے کب گلہ ہم اے دلِ ناشاد کرتے ہیں

 محبت میں زیاں کاری کا ساماں یاد کرتے ہیں 
مثال اس کی  کہیں ملتی نہیں دنیائے فانی میں

 پری چہرہ حسیں  جو بھی  ستم ایجاد کرتے ہیں 
نہیں آسان  مجنوں کی طرح جینا بیاباں میں

"یہ ان کا کام ہے  جو  زندگی برباد کرتے ہیں "

تری محفل میں اپنی  بے بسی کا  حال کیا کہیئے

 نہ  ضبطِ دردو غم ہے اور  نہ ہم فریاد کرتے ہیں 
شبِ ہجراں  خبر کیا تجھ کو ہم پر کیا گزرتی ہے

 گزر اوقات حسبِ وعدہ  و  میعاد کرتے ہیں 
نظامِ  گلستاں  سونپا گیا اے باغباں تجھ کو

 مگر  افسوس  ہر اک فیصلہ صیّاد کرتے ہیں 
دلاسا دینے والوں سے پہنچتی ہے اذیّت بھی 

کبھی انصاف کرتے ہیں کبھی بے داد کرتے ہیں 
 نہ بھولیں گے کبھی ہم تیرے اندازِ  تغافل کو

سبق ایسا  ملا  ظالم کہ  اب تک یاد کرتے ہیں 
نہ ہم کو عیش و عشرت کی نہ دنیا کی ہوس کوئی
 وہ  ناداں ہیں  جو فکر جنت  شداد کرتے ہیں 
نفوذِ  دستِ قدرت پر کسی کا  کیا اجارہ ہے

 جسے وہ  قید کرتے ہیں  اسے آزاد کرتے ہیں 
چلو یوں ہی سہی ناظرؔ  حریفانِ سخن  اپنے

 ریاکاری بطرزِ  قاتل  و  جلاّد کرتے ہیں 
٭٭٭

 بے بسی پر صبر کر لینے  کی  ہمّت ہو گئی
"ہم کو اس کنجِ قفس میں رہتے مدّت ہو گئی "

سب کی سننا اور چپ رہنا گوارا تھا تجھے

 گر  زباں میں نے ہلائی کیا اذیّت ہو گئی 

ہائے کس بنیاد پر اظہارِ حالِ دل کروں

 مثلِ دنیا  چشمِ  جاناں بے مروت ہو گئی 

ساکنانِ آشیاں  محرومِ گلشن  ہو گئے

 زندگانی  مبتلائے  کربِ غربت ہو گئی 

آ گیا جب موج میں بے ساختہ قاتل مرا

 میں نے یہ سمجھا  چلو دنیا کو راحت ہو گئی 

 بے حجابانہ  لبِ بام  آ گیا  وہ  ماہ رخ

 مسکرا کر دیکھنا بھی اک  مصیبت ہو گئی 

گرمی  جوشِ قدح اک رسمِ میخانہ سہی
 تشنہ کامی کی  ترے رندوں کو عادت ہو گئی 

جادۂ فردوسِ الفت ہم نے بدلا ہی نہیں

جانے کیوں اپنے نگہداروں کو زحمت ہو گئی 

سوئے منزل صورتِ ریگِ رواں چلتے رہو

 کیا ہوا گر درد و غم کی لُو میں شدت ہو گئی 

بے وفا تجھ سے نہیں ہے مجھ کو فرقت کا گلہ

 جس قدر دوری ہوئی اتنی ہی قربت ہو گئی 

نقدِ جاں  بھی نذر کر دی  آستانِ یار پر

مرگِ ناظرؔ  زندگی سے خوبصورت ہو گئی
٭٭٭

 سکوں ملا  نہ کبھی  گردشِ  سفر سے مجھے

 لگاؤ کیوں نہ ہو غربت میں اپنے گھر سے مجھے

تجھے بلندی  فکرِ  سخن  مبارک  ہو

 کبھی  تو  دیکھ  خدارا مری نظر سے مجھے

خود اپنے لفظ بھی مجھ کو  نظر نہیں آتے

 بڑا عذاب  ہے  مژگانِ  چشمِ تر سے مجھے

غروبِ مِہر سے فرقت کے ناگ ڈستے ہیں

 امیدِ وصل  تو  ہوتی نہیں  سحر سے مجھے

 ملا ہے سایہ کڑی دھوپ میں تو کیا کم ہے

 نہیں  کچھ  اور تقاضا کسی شجر سے مجھے

ہمیشہ اس کو میں قاتل  کا  نام دیتا ہوں

 نہ جانے بیر ہے کیا  اپنے چارہ گر سے مجھے

عجیب خوف  تھا  صیاد  کو  اسیروں سے

 قفس میں کر دیا  محروم بال  و  پر سے مجھے

ادائے سجدہ  سے  مانع نہ  آ سکی دنیا
 اٹھا سکا  نہ کوئی  تیرے  سنگِ در سے مجھے

جلا ہوں شمع  کی  مانند  عمر  بھر  ناظرؔ

 ملی  ہے نغمہ زنی سوزشِ جگر سے مجھے

٭٭٭

سہتے ہی رہیں کب تک  بیداد مروت میں

 کوئی تو  دلاسا  دے  مایوسیِ غربت میں 

کیا کیا نہ ستم توڑے  دنیائے محبت میں

تجھ سے یہی پوچھیں گے ہم لوگ قیامت میں 
کیوں گھیر لیا ہم کو  درد  و غمِ فرقت میں

شامل نہیں جاں سوزی جب رسم و روایت میں 
معمورِ عبادت ہیں  مشہور صداقت میں

 کیا فرق  نہیں  ہوتا طنز اور بغاوت میں 
باقی نہ رہی  مستی  جامِ مئے الفت میں

 آئی ہے کمی جب سے  ساقی کی عنایت میں 
شاہوں کے مصاحب ہیں جو غرق تھے رشوت میں

 مارے گئے ہم جیسے نادار شرافت میں 
ہو بھی  تو  اجالے  کی  کس طرح توقع ہو

 دن میں بھی اگر سورج محصور ہو ظلمت میں 
لفظوں کی قلم بندی آسان ہے کب ناظرؔ

 کچھ خار بھی ہوتے ہیں پھولوں کی رفاقت میں 
٭٭٭

 نوحہ گر ہے  ہر  اک  ہزارِ غزل

 اب  کہاں رونقِ بہارِ غزل

میں ہوں کب سے وفا شِعارِ غزل

 بزمِ جاناں میں جاں نثارِ غزل

تیری باتوں  میں  ہے خمارِ غزل

 بڑھ  گیا  اور  بھی وقارِ غزل

میری ہستی میں ہے  سرورِ طرب

 میری بستی  ہے  شاخسارِ غزل

گُھٹ گیا  دم حسین  لفظوں  کا

 اٹھ  گیا  جیسے  اعتبارِ غزل

جب  نہیں  حجلۂ  عروسی  میں

 سر  جھکائے گی کیوں نگارِ غزل

میری  مشاطگی سے واقف ہے

 عقدۂ زلفِ پیچدارِ غزل

نام لیتا  ہوں بار بار  اس  کا

 کون  ہے مجھ سا میگسارِ غزل

دستِ ناداں نے تار  توڑ دیئے

 بے  صدا  ہو گیا ستارِ غزل

تجھ سے ہے آب و تابِ شعر و سخن

 اور  ناظرؔ  ہے  پاسدارِ غزل

٭٭٭

 میرے محبوب  گلعذارِ غزل

 تجھ پہ  شیدا ہے خاکسارِ غزل

دل محبت میں ہے  شکارِ غزل

 جان  مسحورِ  حسنِ یارِ غزل

چل گیا جب سے مجھ پہ وارِ غزل

 بن گیا ہوں  امینِ بارِ غزل

اس کے لب پر  ادب کی شیرینی
 اور آنکھوں  پہ  انحصارِ غزل

نغمہ  کیا  جو  ہو بحر سے عاری
 شاعری  کیسی  بے مہارِ غزل

منبعِ  لطفِ  سازِ اردو  ہے

 لکھنو  میر ؔ  کا دیارِ غزل

کھِل  اٹھے  غنچہ ہائے شعر و سخن

 رنگ  لانے کو  ہے  بہارِ غزل

بزمِ پژ مردہ  ہو گئی روشن

 دیکھئیے تابشِ شرارِ غزل

چشمِ  نم  نے  بھگو دیا دامن

 کیا کروں میرے شاہکارِ غزل

چین  لینے  دے  اپنے ناظرؔ کو

 اے جگر سوزی مدار غزل

٭٭٭

لکھنؤ میرؔ کا دیارِ غزل سے میری مراد ہے جہاں ان کی زیادہ پذیرائی ہوئی اور ان کے  پیدائشی مقام اکبر آباد  اور سوتیلے  ماموں کی قیامگاہِ دہلی سے بہتر زندگی گزارنے کے  ذرائع میسر آئے ۔  ( ناظرؔ)

جل گیا جب  سے آشیاں یارو
 پھر رہا  ہوں رواں دواں یارو
تم کو گلشن ملا  مجھے  صحرا

 تم  کہاں  اور میں کہاں یارو
بردباری نے سی دیئے ہیں لب

 روک لیتا ہوں میں زباں یارو
بحرِ علم  و  ہنر  کے  ساحل  پر

 چن رہا ہوں میں سیپیاں یارو
موت  کا ڈر  نکل گیا دل سے

 حوصلہ  ہو گیا جواں یارو
کیا کریں لڑکھڑا رہے  ہیں قدم

 ہم  ہیں  اور کوچۂ  بتاں یارو
فرصتِ  پرسشِ مریض کسے

 کون  سنتا ہے  داستاں یارو
رہنماؤں  کی بے نیازی  سے

 گم  ہوئے کتنے کارواں یارو
دیکھ کر اس کے  پرکشش عارض

 جان میں میری آئی جاں یارو
کیوں ہو مجھ کو ہی خوفِ برق و شرر

 سب کے سر پر ہے آسماں یارو
زندگی ہے مثالِ ظلمتِ شب

 میری قسمت میں دن کہاں یارو
بجھ گیا  ہے  چراغِ  صبح  امید
 ہر طرف ہے دھواں دھواں یارو
آرزو  خواب  سی ہے ناظرؔ کی
 نامرادی ہے بے گماں یارو
٭٭٭

دل رہے گا  اور نہ اس کی چیرہ دستی ایک دن

"بے صدا ہو جائے گا یہ  سازِ ہستی ایک دن "

اک ذرا سی خوش نصیبی پر ہے کیوں اتنا غرور

 تم کو لے ڈوبے نہ  اپنی خود پرستی ایک دن 

گر ملی فرصت  ذرا  سی  گردشِ ایام سے

 جامِ چشمِ یار کی  دیکھیں گے مستی ایک دن 

وہ  تو کہیئے ابرِ رحمت  کا کرم  ہم پر رہا

 آگ ورنہ  آسمانوں سے برستی ایک دن 

اف رے  یہ  زہرِ سلوکِ اہل دنیا  کا ستم

 مار ڈالے گی مجھے  ہمّت کی پستی ایک دن 


جانے کیوں موجوں نے ساحل کے حوالے کر دیا 

 ہو گئی تھی زندگی سے موت سستی ایک دن 

خانہ آبادی سے ناظرؔ وہ گریزاں ہیں تو ہوں 

ڈر ہے ویراں ہو نہ جائے دل کی بستی ایک دن 

٭٭٭

ہوتا ہے  سامنا وہ مگر بولتے نہیں

 اسبابِ  اختلافِ نظر بولتے نہیں 
آبادگی ہے  شرط وگرنہ  امیرِ شہر

 دیوار  و  در  کو  ہم  کبھی گھر بولتے نہیں 
بدبختیوں کا جن کو گلہ  تھا  نماز میں

 جب آ گیا دعا  میں  اثر بولتے نہیں 
کچھ تو ہمارے ضبط الم  کا  خیال کر

 آنکھوں سے خوں رواں ہے مگر بولتے نہیں 
اپنی جگہ پہ  کاکلِ پیچاں  کا  مسئلہ  
"جب  سوچ ہو  تو  اہلِ نظر بولتے نہیں "

ہم سے نہ پوچھئے کہ ہمارا چلن ہے کیا
 سایہ جو  دے رہے  ہیں  شجر بولتے نہیں 
ملتے ہیں مسکرا کے ہر اک آشنا سے ہم

 رودادِ حالِ زخمِ  جگر بولتے نہیں 
 گو ہیں زمانہ ساز تو عیش و نشاط میں

 قصرِ طرب میں خاک بسر بولتے نہیں 
نو  واردانِ  راہِ  وفا  آہ  مت بھرو

 مدّت سے ہم ہیں گرمِ سفر بولتے نہیں 
ناظرؔ ہی اک نہیں ہے  جو گوشہ نشین ہے

تم  بھی  تو  اپنی خیر خبر بولتے نہیں

٭٭٭

 بات زنداں کی ہے ذکرِ رسن و دار بھی ہے

 کوئی منصور  کہیں  بر سرِ پیکار بھی ہے ؟

 یوں تو لذت کشِ شیرینی  گفتار بھی ہے

 دل مگر آپ کی زلفوں میں گرفتار بھی ہے 

ہائے  اس  میکدۂ  عالمِ  فانی  کا  نشہ

 جو بھی ہے رندِ بلانوش زیاں کار بھی ہے 

اپنی نظروں کو نہ رکھ قصرِ طرب تک محدود

 دست بستہ ترا سائل پسِ دیوار بھی ہے 

بعدِ غفلت نگہِ لطف  بھی ہے  طرزِ کرم

 دشمنِ جاں  بخدا  مونس و دلدار بھی ہے 

تلخی  راہِ محبت  سے  شکستہ دل ہوں

جاں سے پیارا مجھے محبوب کا دربار بھی ہے 

سر جھکا لیتا ہے  آفاتِ فلک  سے  ڈر کر

 یہی انسان جو  مستِ مئے پندار بھی ہے 

شعلۂ  شمعِ  غم دل سے بچاتی ہے مجھے

 جتنی ظالم ہے  ہوا اتنی ملنسار بھی ہے 

آؤ  ناظرؔ کے تغزّل کا  تماشہ  دیکھیں

 رقصِ دیوانہ بھی  زنجیر کی جھنکار بھی ہے 

٭٭٭

 تپتے نہ  گر  عذابِ محبت کی دھوپ میں

 کیا صبر کرتے تیری رفاقت کی دھوپ میں

وحشت کدے میں دہر کے برگشتہ بخت ہم

 زندہ ہیں  نامرادی غربت کی دھوپ میں

امیدوارِ وعدۂ دیدارِ یار  ہیں

 ہو گی نہ بھول کوئی  قیامت کی دھوپ میں

خوں گشتہ  آرزوؤں  کی فہرست ہے طویل
 مارے گئے قسم ہے مروت کی دھوپ میں

اس میں  بھی کیدِ  بادِ مخالف کا  ہاتھ ہے

 تم سے کوئی گلہ نہیں قسمت کی دھوپ میں

شایانِ دست  و  بازوئے قاتل  سہی یہ جرم

 لیکن جلے غریب سیاست کی دھوپ میں

کیا ذکرِ جاں ستانی  اہلِ کرم  کروں

 لو نے جھلس دیا ہے شرافت کی دھوپ میں

  یہ بھی  کوئی ہنسی ہے کہ جس کا نہیں سبب  
آتش برستی ہے کہیں قدرت کی دھوپ میں


ناظرؔ کو اتنا  آبِ رواں  بھی  نہ  مل سکا

 جتنا  پسینہ بہہ گیا محنت کی دھوپ میں

٭٭٭

دل ڈوبنے لگتا ہے جب رات پگھلتی ہے

 اک شمعِ غمِ فرقت جلتی ہے  سو جلتی ہے

اے حسنِ جفا پیشہ گھٹ گھٹ کے نہ مر جائے

 وہ آرزو برسوں سے سینہ میں جو پلتی ہے

لکھا ہے  کہ  آؤ گے ملنے کو  قیامت میں

 واں تم کو ہنسی سوجھی یاں جان نکلتی ہے

پوچھا  جو ستم سے وہ کیوں باز نہیں آتے

 کہنے لگے دیوانے کیا موت بھی ٹلتی ہے

مانا کہ مخالف ہیں  طوفاں  مری کشتی  کے

 تم چاہو  تو لمحوں میں تقدیر بدلتی ہے

  کیا تجھ کو خبر بھی ہے  زندانی نا پرساں

 مظلوم کی  آہوں سے  زنجیر پگھلتی ہے

کسطرح سے رکھوں میں  الفاظ کو قابو میں

 جب تیری زباں اکثر  تلوار سی چلتی ہے

ناظرؔ سے نہ پوچھا کر  تو حال طبیعت کا

 اک روز بگڑتی ہے  اک روز سنبھلتی ہے

٭٭٭

شبِ غم  آ  ادھر اے  دلربا گل

 نہ ہو جائے  کہیں  شمعِ وفا گل

اگر  چشمِ کرم ہو جائے تیری
 تو ہم صحرا میں بھی دیکھیں سدا گل

وہاں پَر  خارِ بیداد  و  ستم ہیں

 جہاں ہوتے تھے  اپنے زیر پا گل

مجھے کیا چاہیئے جب اس نے پوچھا

 تو میں نے مسکرا کر  کہہ دیا گل

خبر کیا ہم کو  غربت  میں کسی  کی
 چمن میں کیسے  ہیں  بادِ صبا گل

نہ  دلداری  نہ  طرزِ دلدہی ہے

 مری قسمت میں  ہے کیا کج ادا گل

بجز تیرے بھلا میں کس کو چوموں

 نہیں ہے کوئی  تجھ سا  آشنا گل

بہارو  جاتے جاتے  یاد رکھنا

 مجھے لوٹا  مرا  دل لے گیا گل

سمجھتا ہے  جو  اپنی  بات  ناظرؔ

 وہی اپنے لیئے ہے  بے بہا گل

٭٭٭

حسین  چاند سا چہرہ خمار آنکھوں میں

کہاں سے آئے ہو بے اختیار آنکھوں میں

 نہ وہ چمن ہے نہ رنگِ بہار آنکھوں میں

 رہا نہ لطفِ نظر  اشکبار آنکھوں میں

  بلا سے وعدہ تجھے  اپنا  یاد ہو  کہ نہ ہو

 امید قلب میں ہے انتظار آنکھوں میں

سزائے وعدہ خلافی ملی ہے جو تجھ کو

 میں پڑھ رہا ہوں تری شرمسار آنکھوں میں

کبھی تو مجھ کو بھی تعبیر ان کی سمجھاؤ 

 جو خواب تم نے بنے بے قرار آنکھوں میں

ثبوتِ حسرتِ اظہارِ حالِ دل کیلیے

 سجائے بیٹھا ہوں تصویرِ یار آنکھوں میں

بڑھے قدم تو رکے بس پہنچ کے منزل پر 

ہوائیں پھونک رہی تھیں غبار آنکھوں میں

یہ کس نے توڑ دیا دل تمہارا اے ناظرؔ 

ا  مڈتے اشک ہیں کیوں بار بار آنکھوں میں

٭٭٭

یہ کرم  ہے  حسرتِ  دیدار کا مجھ پر

 چل  گیا جادو  نگاہِ یار کا مجھ پر 

بادِ  صرصر نے کیا بے آسرا توبہ 

جب کبھی  سایہ پڑا  دیوار کا مجھ پر 

دل کی باتیں ان سے کہہ کر ہو گیا ساکت

 کیا نہیں احساں لبِ اظہار کا مجھ پر 

زندگی میں  خنجرِ جور  و  ستم کب تک 

 اب اثر ہو گا نہ تیرے وار کا مجھ پر 

دیکھ کر  روشن  مجھے  سر  پھر  گیا  ہو گا 

 اے ہَوا  الزام ہے بیکار کا مجھ پر 

  گر امیرِ  شہر  ہے  تو سادگی سے مِل 

رعب چھائے گا نہیں دستار کا مجھ پر 

طنز ہے  آوارہ گردی  پر  مری شاید 

 رحم  کھانا قافلہ  سالار کا مجھ پر 

اہلِ خانہ کے لیئے ہوں بار  اب یارو 

 بوجھ تھا سارا کبھی گھر بار کا مجھ پر 

ہو گیا  غربت میں ناظرؔ  بے سر  و  ساماں 

دستِ  شفقت  گو  کہ تھا  دلدار کا مجھ پر

٭٭
رہنے دو  گرفتارِ کمیں گاہِ  تغافل

 بدحالی  و محرومی  بیمار نہ سمجھو

زندہ ہوں میں جب تک  مری بنیاد ہے قائم

 ہرگز مجھے  گرتی ہوئی  دیوار نہ سمجھو

مجموعۂ الماس  و  گہر بانٹ رہا ہوں

 بکھرے ہوئے الفاظ کو اشعار نہ سمجھو

ناظرؔ  کی  طرح  کون ہے  گرویدۂ  جلوہ

 ہر شخص  کو  لذت کشِ دیدار نہ سمجھو

٭٭٭

حسرتِ دل کو  مری  بہرِ  تماشا نہ سمجھ

 اپنے مجنوں پہ کرم کر اسے دیوانہ سمجھ

غیرتِ حسنِ قمر  مجھ کو  نہ  بیگانہ سمجھ

 خود کو اک شمع سمجھ اور مجھے پروانہ سمجھ

کیا مرے سوزِ غم دل کا نہیں کوئی علاج

 مجھ سے کہتے ہو مسیحا کو مسیحا نہ سمجھ

میکشی میں بھی  رہے ضبط و تواضع قائم

 مستی بادہ  سہی  گردشِ پیمانہ سمجھ

اختلافاتِ بہم بھول کے جی لینے دے

اب گئی گزری ہوئی بات کو افسانہ سمجھ

میرے اشکوں کو سمجھتا ہے اگر سیلِ رواں 

 میرے دل کو بھی ہلاکِ غمِ جانانہ سمجھ

چاہتا ہوں کہ وضاحت ہو بیاں میں ناظرؔ 

 کیونکہ ہر آدمی رکھتا ہے جداگانہ سمجھ
٭٭٭

 تعلّقِ دل  و  جاں  برقرار اپنا ہے

" وفا کرے نہ کرے پھر بھی یار اپنا ہے "

زمین اپنی  ہے پروردگار اپنا ہے

 اسی  لیئے  تو  ہر اک لالہ زار اپنا ہے 

یہ  کیسے مان لوں وہ  غمگسار اپنا ہے

 جسے خبر ہی نہیں  دل فگار اپنا ہے 

نظر میں اپنی ہیں کونین کے نشیب و فراز

 زمانہ کہنے کو  آئینہ دار اپنا ہے 

جنونِ عشق نے رکّھا نہیں کہیں کا مجھے

 یہ  میرے ہاتھ میں دامانِ تار اپنا ہے 

کسی کی یاد ہے  اور  تذکرے محبت کے

 یہی  وظیفہ  تو لیل  و  نہار اپنا ہے 

زباں رہے نہ جو قابو میں کیا کروں ظالم

 مزاج  یوں  تو  بہت  بردبار اپنا ہے 

رموز  عشق کا  جس پر  نہیں  اثر کوئی
 نصیب  سے  وہی ناکردہ کار اپنا ہے

حضور آپ کی  مرضی  پہ منحصر ہے ملن

 کسی کے دل پہ کہاں اختیار اپنا ہے 

مرا  وجود  نہیں  اپنی  زندگی کے لیئے

 تمہاری سانسوں پہ دار و مدار اپنا ہے 

نہیں ہے کچھ بھی  بجز  اتّباعِ  عہدِ  وفا

 طوافِ  شمع  جو  دیوانہ وار اپنا ہے 

کسی کسی  کا  مقدر  میں ہے خوشی لیکن
  ہمارے بخت میں غفلت شعار اپنا ہے 

چمن پہ فصلِ خزاں کا ہوا ہے کیا قبضہ

 نہ  کوئی پھول ہے اپنا نہ خار اپنا ہے 

مبارک اہلِ جہاں کو  یہ  ہستی  فانی
 پرائے  شہر میں  کیا  کاروبار اپنا ہے 

شمارِ خلقِ خدا  کس  حساب میں ناظرؔ

 ہر  اک  فرشتہ  اطاعت گزار اپنا ہے 

٭٭٭

زمین تنگ  ہوئی آسمان تنگ ہوا

 ہمارے  واسطے  اپنا  مکان تنگ ہوا

عجب نہیں جو ہوئے مجھ سے دوسرے بد ظن

 ستم  تو  یہ  ہے  مرا مہربان تنگ ہوا

میں تجھ کو چھوڑ کے  چاہوں گا غیر کو کیسے

 فضول باتوں سے اے میری جان تنگ ہوا

کسی کے گھر نہیں  جائیں گے ہم بلانے پر

 کہ  میہمان  سے  ہر  میزبان تنگ ہوا

کھلی جو آنکھ  تو دیکھا کہ  خاک ہے  دنیا
 شِتاب  مرحلۂ آن بان تنگ ہوا

بہار  میں بھی  بھلا فصل کی کمی کیوں ہے
 زمیندار سے  شاید  کسان تنگ ہوا

سمجھ لو کوئی  بلا  آ گئی ہے  منصف پر

 جو  ہر  حلیف  کا  میرے بیان تنگ ہوا

جنوں نے جب سے سنبھالی ہے مسندِ ناظرؔ

 خرد  سے  رشتۂ  وہم  و  گمان تنگ ہوا

٭٭٭

حاصلِ کشمکشِ  شام  و  سحر لے آئے

 عرضِ حالِ  دلِ  گریاں  کا ہنر لے آئے 

بیکراں بحرِ تخیل کی تھی وسعت  لیکن
 غوطہ زن جب ہوئے ہم تہہ کی خبر لے آئے 

منزلِ شوق پہ پہنچے ہیں بڑی مشکل سے

 ہے یہ  چہروں سے عیاں گردِ سفر لے آئے 

بردباری نے ہمیں چین سے رہنے نہ دیا 

 ساری دنیا کی بلا  اپنے ہی گھر لے آئے 

جب اجازت ہی نہیں ہاتھ اٹھانے کی یہاں 
کس طرح کوئی دعاؤں میں اثر لے آئے 

آئینہ  دیکھنے والوں کو  نہ سوجھا  کچھ بھی 

جتنے الزام تھے سب میرے ہی سر لے آئے 

رِستے زخموں  پہ  اثر ہے یہ نمک پاشی کا

 بے سبب  یونہی  نہ ہم  دیدہ  تر لے آئے 

منظرِ حشر  جو  دیکھا ہے  دکھاؤں کس کو

 کوئی تو  بہرِ خدا میری نظر لے آئے 

بے ثباتی ہے تعین ہی نہیں رَستے کا

 راہبر  ہم کو  خدا جانے کدھر لے آئے 

ناخدا ان کو میں کس منہ سے کہوں اے ناظرؔ

 جو  سفینہ کو مرے  بیچ بھنور لے آئے 

٭٭٭

ہے  برا  وقت  محبت  کے  گرفتاروں پر

 رقص  فرما  ہیں جو پازیب کی جھنکاروں پر

خانۂ  دل  وہ کھنڈر  ہے  کہ  تمناؤں کی
 تتلیاں بھی نظر آتی  نہیں  دیواروں پر

رات بھر  چاند ستاروں پہ تھیں میری نظریں

 اور میں  کروٹیں  لیتا  رہا  انگاروں پر

لب پہ آتے ہیں شب و روز زباں کے چسکے

 "نازکی ختم ہے ان پھول سے رخساروں پر "

سر کو  سر کہتے نہیں  پیر  سمجھ لیتے  ہیں

 مشتمل  بزم  ہے  کچھ ایسے اداکاروں پر

بادہ  و  جام  نہیں  پینے پلانے کے  لیئے

 ساقیا  قحط  ہے  کیسا  ترے میخواروں پر

ہمنوا  کوئی نہیں  مصر  میں  کیا  یوسف کا

 کیوں  اداسی  کا  تسلط  ہوا  بازاروں پر

ڈھونڈیئے  اپنے  کسی دشمنِ  دیرینہ  کو

 کس لیئے غیظ  و غضب ہے یہ ملنساروں پر

قتل کے جرم  سے بچ جائے گا قاتل  کیسے

 جب شہیدوں کا لہو  ناچے گا تلواروں پر

نام  لیوا  ہیں مرے  مدح سرا غیروں کے

 کیوں  نہ آئے گی ہنسی اپنے طرفداروں پر

کربِ ناظرؔ کے مصائب تمہیں یاد آئیں گے

 پا  بَرَہنہ  کبھی  چلنا  جو پڑے خاروں پر

٭٭٭

ایک محفل میں غالبؔ کا مندرجہ ذیل مصرعہ  طرحی غزل کہنے کے لیئے دیا گیا تھا ,  اس پر اپنی غزل

پیش کر رہا  ہوں ،،  امید کہ اپنی گراں قدر آراء سے مستفید ہونے کا موقع دیں گے , شکریہ  :

"غرّۂ  اوجِ  بنائے  عالمِ امکاں نہ ہو "

دل  اگر  مستغنی فکرِ  غم دوراں نہ ہو

 راہِ  الفت میں کسی صورت سفر آساں نہ ہو 

غرقِ امواجِ  بلا  ہونے کو ہے کشتی  مری
 ناخدا  کب تک بھلا اندیشہ طوفاں نہ ہو 

فکر و فن کے قدر داں دنیا میں اب کمیاب ہیں

 تر نہ ہو خونِ جگر سے ,  دیدۂ  گریاں نہ ہو 

مصلحت بینی سے گر آنکھوں پہ  پردہ  پڑ گیا
 میری حق گوئی پہ  تُو  بہرِ خدا حیراں نہ ہو 

سوچ کر رکھ  ہر قدم  انجامِ ہستی  کی طرف

 ’’غرّہ اوجِ  بنائے  عالمِ  امکاں نہ ہو ’’

 یوں ہی گر جاری رہے مجھ پر  ترا لطف و کرم

 خانۂ دل عمر بھر اے جانِ جاں  ویراں نہ ہو 

ہو گئی عادت  سی  اس  کو  نالہ شبگیر  کی
 غیر ممکن ہے  کہ  ناظرؔ کو  غمِ ہجراں نہ ہو 

٭٭٭

پیش  کیا آئی تھی اک روز سفر کی الجھن

 رہ  گئی ساتھ مرے شام و سحر کی الجھن 

دل سے  جاتا  ہی  نہیں  سوزِ محبت کا اثر

 آتشِ ہجر ہے یا  زندگی بھر کی الجھن 

کر دیا میں نے خدا تیرے حوالے سب کچھ

 فکرِ منزل ہے  نہ اب  راہگزر کی الجھن 

کیا ضرورت ہے بھلا مجھ سے خفا ہونے کی
 میرے آنسو ہیں مرے دیدۂ تر کی الجھن 

جس کا دل ٹوٹے وہی جانے ہے حالت اپنی
 آشیاں والوں کو ہے برق و شرر کی الجھن 

اس کو حیرت ہے کہ دھندلا سا ہوا کیوں چہرہ

  میری صورت بھی ہوئی آئینہ گر کی الجھن 

کوئی چپ چاپ ہے اور کوئی ہلاتا ہے زباں

 کس کے درپیش نہیں فکر  و  نظر کی الجھن 

آسماں پر ہے جو  وہ کیسے  زمیں پر آئے

 لو گ سمجھے  نہ  کبھی  میرے قمر کی الجھن 

چین کس طرح ملے  مجھ کو جہاں میں ناظرؔ

 کبھی باہر کی ہے مشکل کبھی گھر کی الجھن 

٭٭٭

 جذبہ فکر  و  فن دیکھیئے

 میرا  دیوانہ پن دیکھیئے 
جلوہ  یار  ہے  چار  سو

 شوکتِ انجمن دیکھیئے 
یا  سمجھ  لیجیئے  کم  نظر

 یا  مرا  حسنِ ظن دیکھیئے 
سر جھکا کر  ہے وہ  سرخرو

 دیکھیئے بانکپن دیکھیئے 
آسماں  پر ہے کالا دھواں

 اور زمیں پر گھٹن دیکھیئے 
صبر کی حد سے میں بڑھ گیا
 اب جبیں پر شکن دیکھیئے 
لب پہ  آیا  نہ  شکوہ کوئی
 میرا دل جانِ من دیکھیئے 
ہو گئی  گنگ میری زباں

 جبرِ  دار  و  رسن دیکھیئے 
ساری  دنیا ہے بدلی ہوئی

 ہے کوئی  کوہ کن دیکھیئے 
وہ جو بچھڑے نہ لَوٹے کبھی 

 جانے کب ہو ملن دیکھیئے 
مثلِ صحرا  ہیں ویرانیاں

 کس کے دل کا چمن دیکھیئے 
سانس مشکل سے چلتی ہے اب

 زندگی کی تھکن دیکھیئے 
رہزنوں سے بھی ہے دو بدو

 کارواں  کی لگن دیکھیئے 
بے وطن مجھ کو  کہیئے  مگر

 پہلے اپنا وطن دیکھئے 
اپنی آنکھوں میں جب دم نہیں 
کس کے رنج و محن دیکھیئے 
چاند آئے جوناظرؔ کے گھر

 چاندنی  کی پھبن دیکھیئے 
٭٭٭
کیفیّتِ دل  جاناں تم نے  نہیں پہچانی
 ہلچل ہے سمندر میں ہر موج ہے طوفانی 

دنیائے  محبت  میں  کس بات کی حیرانی
 تم کو بھی پریشانی  مجھ کو  بھی پریشانی 

مستور ہی رہنے دے  اے دشت کی ویرانی
 اظہارِ حقیقت سے  ہوتی  ہے  پشیمانی 

لفظوں میں بیاں کیا ہو  پیغامِ  وفا اس کا

 جو کل بھی تھا لاثانی  اور  آج بھی لاثانی 

منزل تو ہمیشہ ہے  ٹھوکر میں  مسافر کی
 پھر  گردِ سفر کیسی اور کیسی تن آسانی 

اک شعبدہ گر کو میں  کیوں اپنا سمجھ بیٹھا
 افسوس کہ مجھ سے بھی  سرزد  ہوئی نادانی 

اک جنبشِ ابرو پر  قربان میں ہو جاتا

 کب تجھ کو  یقیں آیا کب بات مری مانی 

ہے  طرز وفاداری  یا حسنِ تعلق ہے

 آتے ہی ترے در پر جھک جاتی ہے پیشانی 

اک آئینہ خانے میں سو رنگ کی شکلیں ہیں

 دنیا ترے میلے میں  خلقت ہوئی دیوانی 

ناظرؔ سے نہ کرنا تم  وعدہ  کبھی ملنے کا

 انساں کا  بھروسا کیا  انسان  تو ہے فانی 

٭٭٭

تیری  دنیا میں جو امّیدِ وفا روکے رہی
 اپنی قسمت میں جو لکھی تھی سزا  روکے رہی
غرق ہو جاتی زمیں ہوتے نہ گر کوہِ گراں

 رک گئی خود  اور سمندر کو ہوا روکے رہی
میں کبھی کا جا چکا ہوتا تمہاری بزم سے

 دل کبھی روکا کبھی زنجیر پا روکے رہی
کون رکتا تھا بھلا اس زندگی کے واسطے

 وہ تو کہیئے مرنے والوں کی دعا روکے رہی
٭٭٭

گھر کی باتیں رہنے دو گھر میں

 اشک ہیں کیا کم دیدۂ تر میں 
چھیڑو  نہ  ہم کو  راہگزر میں

 عمر  کٹی  ہے  گردِ سفر میں 
مجھ سے بہت مل جائینگے لیکن
 کون ہے  تم سا دنیا بھر میں 
ماضی  کیا  اور  کیا مستقبل

 گم ہے زمانہ شام و سحر میں 
تیرے  سوا  ہمرازِ  غمِ دل

 کوئی نہیں ہے میری نظر میں 
اڑ جانے  پر  اکساتے  ہو

 جب نہ رہا  دم  بال و پر میں 
کیوں ہے کماں ابرو کی  کشیدہ
 تبدیلی ہے  کیوں تیور میں 
میرا  نشیمن  زد  میں  آئے

 اتنی ہمت  برق  و  شرر میں 
ایک سی  حالت ہے  ناظرؔ کی
 منظر میں  اور  پس منظر میں 
٭٭٭

جل  گیا اپنا گھر دیکھتے رہ گئے

 رقصِ  برق  و  شرر دیکھتے رہ گئے 

چھپ گیا  جلوہ افروز ہو کر کوئی
 ہم اِدھر  اور اُدھر دیکھتے رہ گئے 

رونقِ انجمن  ختم  ہو  بھی گئی
 تیرے آشفتہ  سر دیکھتے رہ گئے 

نا شناسائے منزل  رہے عمر بھر

 جو غبارِ  سفر دیکھتے رہ گئے 

رات کے بعد رات آ گئی اور ہم

 انتظار سحر دیکھتے رہ گئے 

ہم  کو  اپنا ہی گھر  اجنبی سا لگا

 سوئے  دیوار  و  در دیکھتے رہ گئے 

گرمی  ریگِ صحرا نے  جھلسا ہمیں

 جانے کیوں چارہ گر دیکھتے رہ گئے 

٭٭٭

نہ  کام آئے  گی  عمرِ مختصر دیکھو
 ذرا  دنیا کو  آنکھیں کھول کر دیکھو
کہا کس نے  اِدھر دیکھو  اُدھر دیکھو
 مری  جانب  بچشمِ  چارہ گر دیکھو
نہ  وہ آئے نہ آیا  نامہ بر دیکھو
 ہوا جاتا ہے اب  وقتِ سحر دیکھو
جفا  جو  دے گیا  دردِ  جگر دیکھو
 اسے دیکھو نہ  اب اس کی کمر دیکھو
رہِ  ہستی  نہیں ہے  معتبر دیکھو
کہاں تک ساتھ دے  زادِ سفر دیکھو
عداوت کھیل ہے  بازیگروں کا سا

 بھلی لگتی ہے الفت کی  ڈگر دیکھو
تغافل ہی  سہی اندازِ  جانانہ

 مرا بھی  اضطرابِ  چشمِ تر دیکھو
دلوں  نے ٹوٹ کر حالت بیاں کر دی
 دعا میں  آ گیا  خود  ہی  اثر دیکھو
نہ پوچھو ہم پہ ڈھائے ہیں ستم کس نے

 بھٹکتے کب سے ہیں ہم دربدر دیکھو
عجب  ہے  زندگی  کا  امتحاں  ناظرؔ

 نہ  دیکھی جائے ہے  دنیا مگر دیکھو
٭٭٭

ہَوا کا رخ ہے مخالف  مرے سنبھلتے ہی
 نہ  جانے ہو گیا کیا چاند کے نکلتے ہی
چمن میں  رونقِ حسنِ  طرب نہیں باقی
 پرندے اڑ گئے  سب آشیانہ جلتے ہی
نہ  کوئی نامہ  تمہارا  نہ ہے خبر کوئی
 خفا ہو تم بھی  ٹھکانہ مرا  بدلتے ہی
لگا کہ  مل  گئی  دنیا کی ہر خوشی مجھ کو

 ذرا  سی دیر  محبت میں دل بہلتے ہی
یہ خوف بھی ہے رواداری و خلوص کے ساتھ 

پگھل نہ جاؤں کہیں اس کا دل پگھلتے ہی
دل و دماغ نے سیکھی نہیں ہے مایوسی
 رہیں گے خواب تری دلدہی کے پلتے ہی
نہیں ہے پرسشِ بیمار سے لگاؤ اسے

 کہ توبہ  بھول نہ جائے قضا کے ٹلتے ہی
ہر ایک  سمت سے رنج و الم نے گھیر لیا
 وفا کی راہ میں تھوڑی سی دور چلتے ہی
جہاں کی  بھول بھلیوں کا  ذکر کیا ناظرؔ

 کہ  نیند اڑ گئی  اپنی تو آنکھیں ملتے ہی
٭٭٭

یہ  ایک حقیقت ہے خدا جھوٹ نہ بلوائے

 بہروں کی حکومت ہے خدا جھوٹ نہ بلوائے

کافر کی وہ دولت ہے خدا جھوٹ نہ بلوائے

 شدّاد  کی  جنت ہے خدا جھوٹ نہ بلوائے

آ جاتی ہے ہونٹوں  پہ  اگر تلخ کلامی
 ایماں سے  محبت ہے خدا جھوٹ نہ بلوائے

سہتا ہوں ستم ان کے جو  دنیا کو  دکھانے

 یہ عین  شرافت ہے خدا جھوٹ نہ بلوائے

بازیگرِ  تزویرِ  مروّت  کا  چلن  بھی
 اک طرفہ  قیامت ہے خدا جھوٹ نہ بلوائے

زندہ ہوں میں جیسے کہ سزا جھیل رہا ہوں

 مجبوریِ غربت ہے خدا جھوٹ نہ بلوائے

٭٭٭
قسم کھائی ہے جب تیری تو کیوں میری قسم ٹوٹے 
نہیں  منظور یا رب  غیر کی چوکھٹ پہ دم ٹوٹے 

کھلونا بن گئے غیروں کے ہاتھوں میں بجا لیکن 

کھلونے کی طرح سے آپ ٹوٹے ہیں نہ ہم ٹوٹے 

ریاضت اور کتابت ہی سے میری نبض چلتی ہے 

وہیں  مر جاؤں  گا  میں جس  جگہ میرا قلم ٹوٹے 

بہے جاتے ہیں آنسو  اور کبھی تھمنے نہیں پاتے 

نہ تم آؤ  تو پھر کیسے قطارِ  چشم نم ٹوٹے 

نہ مانی  ہار  ہم  نے  اور  نہ بدلا راستہ  اپنا 

اگرچہ حوصلے  راہِ وفا میں  ہر  قدم ٹوٹے 

فقیرِ  ذوقِ صہبائے الوہیّت کو  مت  چھیڑو 

اگر  آ جائے  میرے  سامنے  تو  جامِ جم ٹوٹے 

چلو تم ناز سے باز آؤ  اور  میں  اپنی مستی سے 
یہی بہتر ہے الفت میں کہ  قیدِ بیش  و  کم ٹوٹے 

بھروسا  جن پہ تھا دل کو  وہی بیدادگر  نکلے 

ترے در پر  مرے  اوہام کے  لاکھوں صنم ٹوٹے 

کہاں تک ہو  گوارا قیدِ ہستی تیرے ناظرؔ کو 
کبھی  تو اے خدا زنجیرِ پائے  اہلِ غم ٹوٹے 

٭٭٭

فائدہ  کیا  ہے جی جلانے سے

 آ بھی جاؤ  کسی بہانے سے 

شامِ  ہجراں  خیالِ جاناں  کو

 کب ہے  فرصت مجھے ستانے سے 

تم کو خود جب  ہماری  فکر  نہ  ہو

 ہم بھی نالاں ہوں کیوں زمانے سے 

فصلِ گل کی طرح جب  آتے ہو

 پھول  کھِلتے ہیں  مسکرانے سے 

کیا کہوں  شامِ وصل کیا گزری
 بے سبب  تیرے  روٹھ  جانے سے

لمحہ بھر کے  لیئے  سکوں نہ  ملا

 دور  جب سے  ہیں آشیانے سے

کب ہوئی شرحِ  سوزِ دل  ممکن

 اے  زباں  تیرے  لڑکھڑانے سے

تیرہ  بختی گئی  نہ  غربت میں

 زندگی  لگ گئی  ٹھکانے سے

حا لتِ نزع میں  خبر  کیا  تھی
 تم  بھی  اٹھ  جاؤ گے  سرہانے سے

 میری  لب بستگی  پہ  مت  جاؤ

 شان بڑھتی  ہے  سر  جھکانے سے

اپنا  قد  کم  نہیں  ہوا ناظرؔ

 کل  کے  بچّے  لگے  ہیں شانے سے

٭٭٭

جنونِ عشق  میں  دل کو  کوئی ملال نہیں

 شکن جبیں پہ نہیں لب پہ عرضِ حال نہیں

یہ کہہ کے اس نے مری زندگی بدل ڈالی
 کہ رسم  و  راہِ محبت میں اعتدال نہیں

اسی کے ہاتھ میں ہے ڈور اپنی قسمت کی
 کمال  اس کا  ہے  محکوم کا کمال نہیں

ترے کرم کے تصدق  تری عطا پہ نثار

 مری زبان پہ  یارب  کوئی سوال نہیں

ہمارے دور میں  انصاف  ہو گیا عنقا

 اندھیری رات میں سورج کا احتمال نہیں

تضادِ  فکر  و  نظر میں بھی کم نہیں الفت

 وہ کیا  نگاہ  جو  شیدائیِ جمال نہیں

وہ آفتاب ہے  یا  ماہتاب  یا  تم ہو

 بتاؤ کون ہے  جس کو  کبھی  زوال نہیں

اشارے کرتے ہو بالائے بام آ  آ کر

 خود اپنی پردہ دری کا  تمہیں حیال نہیں

گزر بھی جائیے  اس امتحان سے  ناظرؔ

بجا  کہ صعب ہے جینا  مگر  محال نہیں

٭٭٭

شیوۂ تغافل  کیوں  اپنے ہی  دیوانے سے 

روٹھ جائے گی دنیا تیرے روٹھ جانے سے 

گھر کھنڈر کی صورت ہے بام و در پرانے سے 

تیرا  کیا  بھلا ہو گا میرے لوٹ آنے سے 

چاند کی  طرح  تم کو  دو گھڑی نہیں فرصت 

دن تمام  سونے سے ، رات بھر جگانے سے 

سر کہاں چھپائیں گے  ،  بجلیاں کڑکتی ہیں 
جائیں  تو کہاں جائیں اپنے آشیانے سے 

دل  محیطِ گریہ  ہے  قہرِ دشت گردی میں 

ہم  کو  آ گیا جینا  رنج  و  غم اٹھانے سے 

جنبشِ  لبِ جاناں  کاش  رمزِ الفت ہو 
آس  ہو گئی  مجھ  کو  اُن کے مسکرانے سے 

طاعتِ دل و جاں ہے بندگی حقیقت میں 
سجدہ ہو  نہیں سکتا  صرف  سر جھکانے سے 

بابِ  قصرِ الفت کو  تم  نے  بند رکھا تھا 

ورنہ  آ گئے  ہوتے  ہم  کسی بہانے سے 

صیدِ  قوسِ ابرو  کا تھا  فِرار  نا ممکن 
تیر  کیا  خطا ہوتا آپ  کا نشانے سے 

یادِ  عہدِ رفتہ  کاہے  غبار  سا  دل  پر 

ہے پھوار کا امکاں  بادلوں  کے چھانے سے 

چشم پوشی  خوباں  راس  آ گئی  مجھ کو 
میری بے نیازی بھی  لگ  گئی ٹھکانے سے 

رحمتِ  خدا  دیکھو  کیسے جوش میں آئی 

کھل  گیا درِ  توبہ میرے کھٹکھٹانے سے 

کاروانِ اہلِ دل رک نہ جائے رستے میں 
رہ  گیا  ہوں میں پیچھے پاؤں لڑکھڑانے سے 

وحشتِ  بیاباں میں  لو لگائے بیٹھا ہوں 

کچھ  خبر  نہیں  آئی  جانِ جاں زمانے سے 

اُن  سے کیا توقّع ہو  بخت آزمائی  کی 

جن  پہ  آئے  ہوں  پتھر  پیڑ کو ہلانے سے 

تا  اجل تمنّا ہے  بے قرار  دنیا میں 
بانٹتا رہوں  خوشیاں  میں  ترے خزانے سے 

تلخی غمِ  ہجراں ہے عذابِ  جاں ناظرؔ

جانے  کیا  ملا  اس کو  میرا  دل دُکھانے سے 

٭٭٭
بے خبر تھے دشمن سے جانے کیوں زمانے تک

 برق آ گئی آخر  اپنے آشیانے تک

آج ہی  عطا  کر دے پھول کچھ تسلی کے

 سانس کا بھروسا کیا کل بہار آنے تک

مڑ کے  دیکھ  لے  ظالم اک نظر مسافر کو

 کون زندہ  رہتا ہے تیرے مسکرانے تک

شمعِ عشرتِ ہستی  اپنی بجھ گئی ہوتی 

 چین  جب نہیں اس کو میرا جی جلانے تک

عشق  کی  حقیقت  کا  کچھ پتہ نہیں چلتا

حسن کی اداؤں سے دل پہ چوٹ کھانے تک

غیرتِ  مہ  و  انجم  ہے تری  گلی لیکن
 کیا ستم نہیں ہوتے در پہ سر جھکانے تک

اسکے ابروئے خوش خم پر شکن ہیں کیوں ناظرؔ
 گھٹ گئی محبت کیوں  دوستی بڑھانے تک

٭٭٭

شبِ غم  کچھ اس طرح سے  کٹی روتے روتے پیارے 
کبھی جل  گئے  ستارے  کبھی بجھ گئے ستارے 

یہ  عجیب  زندگی ہے  نہ  ہمیں  سکوں نہ تم کو

نہ  ہمارے  ساتھ  اپنے نہ تمہارے  ہیں  تمہارے 

بجز  ایک  یادِ رفتہ نہیں  میرے پاس  کچھ بھی
میں اسے  کہاں  صدا  دوں وہ مجھے  کہاں پکارے 

زہے  آبروئے  ہستی کہ  ہے دشت میں بھی  قائم

مجھے  چاہتے  ہیں  کتنا جو پھرے ہیں  مارے مارے

تری  ایک  اک  اذیّت  ہے  مرے  لیئے  کھلونا

میں جیوں  گا کس  طرح  سے  کسی اور  کے سہارے

کوئی صبر  کرنے  والا ہو  کہ  جان  دینے  والا

نہ گزر سکیں  جہاں دن تو  وہ  کس طرح گزارے

ہے  نرالی  رسمِ  دنیا  کبھی  کچھ  ہے  اور  کبھی کچھ

جو  سجائے  آسماں پر  وہی  قبر  میں  اتارے

سرِ  آبِ  بحرِ  الفت جو  کھڑا ہوا ہوں  ناظرؔ

نہ  قریب  موجِ  طوفاں نہ بعید ہیں  کنارے 

٭٭٭

غفلتِ چشمِ یار یاد نہیں 
اے مرے قلبِ زار! یاد نہیں 
وحشتِ ریگزار یاد نہیں 
دامنِ تار تار یاد نہیں 
گل کھِلے ، پھر اُجڑ گیا گلشن 

کیسے گزری بہار یاد نہیں 
یاد اِتنا ہے رات کٹ نہ سکی
تلخیِ اِنتظار یاد نہیں 
ہم نے چھوڑا نہ دامنِ اُلفت 

آتشِ گیر و دار یاد نہیں 
راہرو آ گیا ہے منزل تک 

قہرِ گرد و غبار یاد نہیں 
روشنی دن کی ہے نگاہوں میں 
رات بھر کا خمار یاد نہیں 
کھل گئے رحمتوں کے دروازے 

ذہن کا اِنتشار یاد نہیں 
شکرِ پروردگار ہے ناظرؔ 

مرگِ لیل و نہار یاد نہیں 
٭٭٭
میری  الفت  کا  اگر  تم کو یقیں کچھ بھی نہیں

آسماں  کچھ  بھی نہیں اور زمیں کچھ بھی نہیں

میں نے دل جیت لیا ہے  نہ کہو  تم  مجھ سے

جب کوئی بات نہیں  کچھ بھی نہیں کچھ بھی نہیں

سایۂ  گل  کی طرح  زلفِ کرم  تھی کوئی
ڈھونڈتا  ہوں تو زمانے میں کہیں کچھ بھی نہیں

سوچتا  تھا  کہ  مہک جائے  گی  دنیا میری
دیکھتا ہوں تو  مرے قلب  نشیں کچھ بھی نہیں

٭٭٭
رونق  بزم  جاناں کی خاطر  گھاؤ  دل کے چھپانا پڑے گا 

مسکرانے  کی  عادت  نہیں  ہے  کیا  کریں  مسکرانا پڑے گا 

اپنی  خود داریوں  کا جنازہ  اس طرح سے اٹھانا پڑے گا 

روٹھ  جائے  اگر  کوئی ہم سے  پاؤں  پڑکر  منانا پڑے گا 

بے رخی  اور اس کا تقاضا پیار  میں  بھول جانا پڑے گا 

تم  کو آنا ہے  مرضی  سے  آؤ ورنہ  مجھ  کو بلانا پڑے گا 

  عہد  رفتہ کی  یادوں  کے سائے دشت غربت میں بھی ساتھ آئے

اس  خوشی میں نہ جانے  مسلسل  کتنے آنسو  بہانا پڑے گا 

جادۂ  عشق میں ہر قدم پر گو ہے جذبات کی ہے آزمائش 

ہاتھ میں ہاتھ جب دے چکے ہیں رسم  الفت  نبھانا پڑے گا 

کہہ چکے  ساری  باتیں کسی سے اور  اس پر بھی ہیں  اجنبی سے 

نغمہ  ہائے  جنون  تغزل ان  کے  در  پر  سنانا پڑے گا 

جلوۂ حسن سے چشم  ناظرؔ مبتلائے تعجب ہے  کب سے 

عالم بے خودی  میں  نہ  جانے کس قدر  لڑکھڑانا پڑے گا 

٭٭٭

نامہ  ہے  اور  نہ  کوئی  خبر دیر کیوں ہوئی
مجھ  کو  ہے  اعتبار مگر دیر کیوں ہوئی
اس  ماہ  رو  سے  مجھ کو  اجا لا  نہ کیوں  ملا

تاریک  رہ  گیا مرا گھر دیر کیوں ہوئی
تم نے کہا  تھا  دو گے مجھے  زندگی  نئی
بدلے نہ میر ے  شام  و  سحر دیر کیوں ہوئی
یارب شب وصال  کی امید تھی مجھے 

آیا  نہ  کیوں  دعا  میں  اثر دیر کیوں ہوئی
آئے  گی نیند کیسے  ترے انتظار میں 
نکلا  نہ  چودھویں  کا قمر دیر کیوں ہوئی
اک مرگ ناگہاں سے تو مل جائے کچھ سکوں 

ساتھی  ملا نہ زاد  سفر دیر کیوں ہوئی
منزل سمجھ  رہا  تھا  میں  شاید  سراب کو

ناظرؔ  بھٹک  رہی  ہے  نظر دیر کیوں ہوئی
٭٭٭

کون منزل کو  بھلا  سمجھے  گا  منزل کی طرح

تو مجسم  دل ہے میرا کیوں کہوں دل کی طرح

مضطرب امواج  ہستی  نے  مجھے بخشی تڑپ

ورنہ میں بے جان تھا  مہجور  ساحل کی طرح

بے اماں ہے کعبۂ دل ، شہر جاں سب کچھ وہاں 

شیوۂ  جاناں جہاں ہے  رقص قاتل کی طرح

سوچتا ہوں کیا قیامت  آ گئی  یا  آئے گی
بام  پر آتا  ہے  جب  وہ  ماہ کامل کی طرح

کس قدر  دنیا کو  اپنی  دوستی  سے  بیر  ہے 

بن گئی ہے درمیاں  اک  حد فاصل کی طرح

عین اس  لمحہ  کہاں  سوجھی  مجھے  راہ مفر

اس کی پایل بج رہی تھی جب سلاسل کی طرح

عقدۂ گیسوئے پیچاں میں  ہے  تو  الجھا ہوا

زندگی  ناظرؔ کی ہے  ویسی ہی مشکل کی طرح

٭٭٭

درد  و غم بڑھتے گئے یوں فراق یار میں 
یاس  و  حرماں  جس  طرح  میرے دل بیمار میں 
اک جھلک  ہی کیوں  نہ  ہو  بالائے بام آ کر دکھا

مر  نہ  جاؤں  میں کہیں حسرت دیدار میں 
دشت  غربت نے  مجھے آوارہ کر کے رکھ دیا
اب  کہاں  وہ زندگی  گھر کے در و دیوار میں 
تھا  کچھ اندیشہ  مگر  ایسی  توقع  تو  نہ تھی
قتل  کر دے  گا مجھے تو بھرے  دربار میں 
میری آنکھوں  کے  لیئے  بینائی ہے کس کام کی
فرق  جب  کوئی  نہیں اپنوں میں اور اغیار میں 
مثل  یوسف جانے کیوں بھائیوں کے ساتھ ہوں 

بیچ  دیں  چاہے  مجھے  وہ مصر  کے بازار میں 
اپنے ناظرؔ  کے  لیئے  دامن کی خوشبو بھیج دے 

فصل  گل  آتی  نہیں  کیا  ترے  گلزار میں 
٭٭٭

روداد ابتلائے شب غم نہ کہہ سکے 

روتے رہے کسی سے مگر ہم نہ کہہ سکے 

دیوانگی میں دوریاں باقی کہاں رہیں 
کتنی ہے تنگ وسعت عالم نہ کہہ سکے 

جب  مل گیا جواب کہ جینا محال ہے 

کیا تھی مراد  کوشش  پیہم نہ کہہ سکے 

گو بچھ گیا تھا  دامن  رنگیں گلا ب کا

آنسو کو  ہم  ہی قطرۂ شبنم نہ کہہ سکے 


ذرہ  ہے کنز  قلب قناعت  پسند کو

ناظرؔ  جو مل گیا اسے ہم کم نہ کہہ سکے 

٭٭٭

کسی  کو  چھیڑنا، بدنام کرنا ،  پھر خفا ہونا

عجب ہے دوستی  ناآشنا کا  آشنا ہونا

محبت میں غرور  خود پرستی کا  ہے کیا حاصل

زمانہ  کو برا کہنا  ،  زمانہ سے  برا ہونا

جہاں  کی عقل پر کھلتے  گئے  اسرار دو عالم

سمجھ  میں آ گیا  جب خضر کا بے دست و پا ہونا

بھڑک  اٹھتے ہو  مجھ کو  دیکھ کر  پر خار بستر پر

سنا  ہے تم نے کیا غربت میں خوابوں کا ہوا ہونا

نہ جانے وہ  بجز  اک شعبدہ  تفسیر کیا کرتے 

دکھاتا  میں  اگر  محفل  کو اشکوں کا دعا ہونا

وہاں  اس  دور  کے فرعون  ہیں محو خداوندی
خدا  ہونے  سے  بد تر ہے جہاں پر ناخدا ہونا

زمیں  تھرا کے رہ جائے فلک محشر بہ داماں ہو

مگر دیکھا ہے کس نے میرے نالوں کا رسا ہونا

ہمارے  درمیاں  دنیا  اٹھائے لاکھ دیواریں 
بہت  مشکل  ہے  دریا کا سمندر سے جدا ہونا

نہ  میری زندگی  ہوتی  نہ  ہوتا میں کہیں ناظرؔ 

اگر  ہوتا مری قسمت میں  ان  کا نقش پا ہونا

٭٭٭

کس  ستمگر نے  کیا مجھ کو  ترے در سے الگ

گھر کی بنیاد  بھی ہوتی ہے کہیں گھر سے الگ

زندگی  بھر نہ  بچھڑنے کی  قسم  کھائی ہے 

کون کر  پائے گا  دریا  کو  سمندر سے الگ

یوں  تو  ملتے  ہیں  زمانہ سے بہت رنج و الم

اور کچھ ،  روز مقرر  ہیں  مقدر سے الگ

شکوہ  سنج  ستم میکدۂ شوق ہوں میں 
ساقیا  بھیج  دے  درد  تہہ  ساغر سے الگ

آؤ  طے کر لیں  کوئی اور ہی  ملنے  کی جگہ

بزم  انجم سے  الگ  ،  راہ  منور سے الگ

خوف بھی ہے ترے ماتھے میں شکن پڑنے کا

اور خاموش بھی رہتا ہوں ترے ڈر سے الگ

ہائے  ناظر ؔ  یہ کوئی  طرز  مسیحائی ہے 

اپنے  بیمار کو  رکھتے ہیں  وہ  بستر سے الگ

٭٭٭

خوں  رلاتی  ہے مجھے  حسرت دیدار ہنوز

 کس  لیئے  قہر جدائی  ہے  مرے یار ہنوز

پھانکنا  خاک بیاباں میں اگر باقی ہے 

یاد کیوں آتے ہیں گھر کے  در  و  دیوار ہنوز

کوئی تدبیر  نہیں  جس  پہ  کیا  ہو  نہ عمل

مجھ سے قسمت ہے  مری  بر  سر  پیکار ہنوز

پنجۂ گردش دوراں سے نہیں  مجھ  کو  مفر

قید گیسو میں ہوں  جس  طرح  گرفتار ہنوز

سانس لیتا  ہوں  تو  دنیا  کو  دعا دیتا  ہوں 

میں ہوں اور زیست کی اک وادی پرخار ہنوز

اب نہ موسی کا عصا  ہے  نہ  کرشمہ  اس کا

سامری  سحر  ہے در پردۂ  اغیار ہنوز

ایک شکوہ  ہے سو  مدفون  ہے ناظرؔ دل میں 
اور  ہونٹوں میں  نہیں  قوت  اظہار ہنوز

٭٭٭

عشق  میں  جب عہد  وفا  کیجئے 
پھولوں  میں جینے کی  دعا  کیجئے 
چیں بجبیں ہونے سے کیا فائدہ

سب سے محبت سے  ملا  کیجئے 
اپنی  ہی روداد  حسیں کب تلک

حال ہمارا بھی  سنا  کیجئے 
ترک تعلق  کا  اگر شوق ہے 

پہلے  مرے  دل  کو  رہا کیجئے 
کون ہے  دنیا میں بھلا بے غرض

اپنا کسے راہنما کیجئے 
زندگی ہے  کاکل  پیچاں صفت

دوستی زنجیر سے کیا کیجئے 
ناظرؔ بزم  طرب  جان جاں 

شمع  کی  مانند  جلا کیجئے 
٭٭٭

رہرو  راہ محبت  کے لیئے  مشکل نہیں 
اس جگہ پیدا ہو منزل  جس  جگہ منزل نہیں 
ٹوٹ جائے اک ذرا سی بات پر وہ دل نہیں 
دیکھ لینا میں  نہیں  یا  سعی لا حاصل نہیں 
ڈوبنے دے بحر الفت میں مجھے اے  ناخدا

زندگی ساحل نہیں  ، ساحل نہیں ،ساحل نہیں 
رسم دار  و  گیر  کیسی  جادۂ  عشاق میں 
کوچۂ جاناں ہے  کوئی  کوچۂ  قاتل نہیں 
عشرت  عہد گزشتہ کو  نہ  روئے شمع کیوں 
اب  وہ  پروانے نہیں  وہ  رونق محفل نہیں 
داستان شوق جب افسانہ  بن  کر  رہ گئی
کس لیئے پوچھوں کہ میرا نام کیوں شامل نہیں 
روکش  جلوہ  ہوں ناظرؔ  جلوہ گاہ  یار میں 
کون کہتا ہے  نگاہ  شوق  اس  قابل نہیں 
٭٭٭

عشوہ  و ناز  کی  اقرار نظر کی باتیں 
تیری باتیں ہیں  محبت کے سفر کی باتیں 
تم کہاں سنتے ہو  اشکوں  کے ٹپکنے کی صدا

میں بھی کرتا  ہوں  کہاں دیدۂ  تر کی باتیں 
کچھ زیادہ ہی بکھر جاتی ہیں زلفیں اس کی
یاد  آتی  ہیں اگر  شام  و  سحر کی باتیں 
ہاتھ اٹھتے ہیں  تو گر جاتے ہیں بے دم ہو کر

کیا دعا اور  دعاؤں  میں  اثر کی باتیں 
خوف رسوائی ہے میں تجھ کو برا کیسے  کہوں 

گھر سے باہر بھی چلی  جاتی ہیں گھر کی باتیں 
پیار جب تجھ سے  کیا  ،  ہو گئی  دنیا  دشمن

مختصر  یہ  ہیں  مری  زندگی  بھر کی باتیں 
جتنے ہمراہ  تھے وہ  بھول گئے اے  ناظرؔ

کون  سنتا  ہے  بھلا  گرد  سفر کی باتیں 
٭٭٭

امکان ملاقات  نہیں بہر کرم کیا
باقی  نہ رہا وعدہ  و اقرار بہم کیا
اے  آتش خاموش  جگر  کاوی غم کیوں

 سہتا ہی  رہوں  سلسلۂ  جور  و ستم کیا
یاد  سحر شوق میں  کل  آنکھ  بھر آئی
اشکوں میں نہا  جائے  گا اب دیدۂ نم کیا
آوارگیِ دشت  بھی بے فائدہ  نکلی
کھل جائے  گا  ناکامیِ  حسرت کا بھرم کیا
کچھ  اپنا  مجھے  ہوش نہیں  راہ  وفا  میں

منزل کا پتہ ڈھونڈتے رہتے ہیں قدم کیا
انسان  ہے کیا  چیز  اگر  ہو  نہ  محبت

ہیں ارض  و  سما  ایک عرب کیا ہے عجم کیا
سنتے ہو  غزل صفحۂ  دل پھر بھی ہے سادہ

ناظرؔ  کی  صدا ڈوب گئی  زیر  قلم کیا
٭٭٭

کیا کروں وصفِ جور و ستم دوستو

 دل شکستہ ہے  اور آنکھ  نم دوستو

ہم بھی  تھے اپنی دنیا میں ہم دوستو

 چومتا تھا زمانہ  قدم دوستو

چشمِ مخمورِ ساقی ہے سب کچھ ہمیں

 کس کو ہے خواہشِ جامِ جم دوستو

اتنی غفلت شعاری بھی کس کام کی
 دلدہی چاہیئے  کم سے کم دوستو

راہزن بھیس میں رہنماؤں کے تھے 

 لٹ گئے ہم  خدا کی  قسم دوستو

شاعری  بن  گئی  جزوِ  برگشتگی
 یہ بھی ہیں دوستوں کے  کرم دوستو

وحشتِ  دل نے ہم کو بھسم کر دیا
 اپنی  ہستی ہوئی کالعدم دوستو

گاہ  محروم  ہیں  اور گہہ مطمئن

 راہ  الفت  میں ہیں زیر  و  بم دوستو

مصلحت کی ہوس میں ہیں سب مبتلا 

کیا عرب  اور کیسا  عجم دوستو

فکر ناظرؔ  بہت  ہی  پراگندہ ہے

 چھین  لو  مجھ سے میرا قلم دوستو

٭٭٭

ناچار کیا ہیں گردشِ  شام  و  سحر میں ہم

 جیسے کہ  بے وقار ہیں اپنی نظر میں ہم 

جکڑے گئے جو  پنجۂ بے داد گر میں ہم

 خونِ  جگر  کو  دیکھتے ہیں چشمِ تر میں ہم 

 ہر صبح جس کی  سنگ دلی  کاہے  تذکرہ

 سودا اسی کا  رکھتے  ہیں  ہر شام سر میں ہم 

لوہے کے تالے ڈالے گئے ہیں زبان پر

 یوں تو ہیں قید سونے کے دیوار و در میں ہم 

عمرِ رواں  ہے  منزلِ الفت  کی  جستجو

 "راحت وطن کی  یاد کریں کیا سفر میں ہم"
 ملتا نہ کوئی ہم سا  شناسائے  بحر  و  بر

 جیتے اگر تمہاری طرح کرّ  و  فر میں ہم 

دیوانہ کر دیا  ہمیں  اِس  واردات  نے

 کہلائے اجنبی  جو خدا کے بھی گھر میں ہم 

اڑنے کو لے اڑیں گے قفس کو بھی ساتھ میں 
طاقت کہاں سے لائیں مگر بال و پر میں ہم 

ناظرؔ  حکایتِ  غم ہستی  عجیب  ہے

 کتنے ہی غم  اٹھائے ہیں فرحت نگر میں ہم 

٭٭٭

بے سبب  دل  نہ  تم خراب کرو

 رات  باقی بہت ہے خواب کرو

کون کہتا  ہے  مت خطاب کرو

 پہلے  نیّت  کو بے نقاب کرو

بے  وفائی  ہو  یا  وفا صاحب

 جو  بھی کرنا ہے وہ شتاب کرو

اپنی بینائی  پر اگر شک ہے

 آئینے سے  نہ  تم حجاب کرو

دھوپ میں دن کی کچھ نہ سوجھے کا 

 رات  بھر ذکرِ ماہتاب کرو

جھوٹ کی کوئی حد بھی ہے کہ نہیں 
 رحم  خود پر ذرا جناب کرو

زیب  دیتا  نہیں  جہاں  والو 

 اپنے ناظرؔ  کو  آب  آب کرو

٭٭٭
امیرِ  شہر  گرفتار ہے  ہوس میں کیا
 نہیں ہے کچھ بھی فقیروں کی دسترس میں کیا
کوئی  کواڑ  کھلے  آسماں نظر آئے

 ہماری  زندگی  کٹ جائے گی قفس میں کیا
خدا جو چاہے تو انہونی ہوکے رہتی ہے

کسی  کے ہاتھ میں کیا ہے کسی کے بس میں کیا
بہار آئی ہے لیکن  گزر بھی جائے گی
 وہ  مجھ کو بھول گئے لطفِ رنگ و رس میں کیا
یہ خوف کس  لیئے ناکامی محبت کا

 عبیرِ  حسن  نہیں ہے  نفس نفس میں کیا
اذاں کے ساتھ صدا آئی پھڑپھڑانے کی
 پھنسا  ہوا  ہے  پرندہ کوئی  کلس میں کیا
اثر ہوا نہ کوئی تجھ پہ  آہ  و  زاری  کا

 نہیں ہے باقی لہو  تیرے دل کی نس میں کیا
بھلا کسی کو  دلاسا  بھی کیسے دوں  ناظرؔ

 بدل  سکے  گی  نہ  تقدیر  سو برس میں کیا
٭٭٭

آرزو  ہے کہ منا جات ہے آخر کیا ہے

 میری باتوں میں کوئی بات ہے آخر کیا ہے

جانے  کس  مرحلۂ عشق میں دل ہے میرا
 صبح ہے  شام ہے یا رات ہے آخر کیا ہے

جب کبھی  ملتے  ہو ہر بار بچھڑنے کے لیئے 
 یہ بھی اک طرزِ ملاقات ہے آخر کیا ہے

ہوش والے بھی بھلا ہوش میں کب رہتے ہیں

 تیرا کوچہ ہے  خرابات ہے آخر کیا ہے

دامنِ تر کو نچوڑوں تو  ہے  دریا  ناظرؔ 

میرے اشکوں کی یہ برسات ہے آخر کیا ہے

٭٭٭
 دوڑے کہاں تک بے سر و ساماں

 ایک ہے  گلشن  اور  بیاباں

 قہرِ خدا ہو  یا  غمِ دوراں

 اصل بلا  ہے  لغزشِ انساں

آنکھیں تری ہیں ساغرِ  صہبا

 ہونٹ مثالِ  لعلِ  بدخشاں

ٹوٹا ہوا دل  پوچھ  رہا  ہے

 کیا ہے  محبت  کیا غمِ جاناں

ایک سی ہے  دونوں کی کہانی
 تو بھی پریشاں میں بھی پریشاں

زادِ سفر کیا  بھول گئے ہم

 ہونے لگے  ہر  گام پشیماں

تو  نے  ہماری  ایک  نہ  مانی
 اس کی گلی  میں  دیدۂ  گریاں

دامنِ شب سے گھور اندھیرے

 چھین لے اب اے صبحِ درخشاں

لٹ گئی  جب ناظرؔ  کی  دنیا
 خواب ہوئے سب حسرت و ارماں

٭٭٭
موسمِ باراں میں جب کالی گھٹا چھا جائے ہے

 پھول بن  کی  یاد میں کیا کیا نہ جی للچائے ہے 

نغمۂ  دل  بر صدائے لرزشِ چنگ  و رباب

 کون بزمِ شوق میں اک آگ سی بھڑکائے ہے 

فرصتِ  شام  و  سحر  آزادی  فکر و نظر

"ہائے کیا کہیئے کہ دل کے ساتھ کیا کیا جائے ہے "

اس طرح در پردہ ہے امید کی ایک اک کرن

 جیسے  دوشیزہ کوئی گھونگٹ سے جی بہلائے ہے 

جہلِ فطرت نے لڑکپن میں سکوں بخشا مگر

 ہائے  اب  خود آگہی  کتنا مجھے تڑپائے ہے 

مسکراہٹ بھی کسی پہلو اسے بھاتی نہیں

 میرے رونے پر بھی ظالم جانے کیوں بل کھائے ہے 

اپنی  ناظرؔ  سے جو پوچھو تو پتہ چل جائے گا

 زندگی  کی  گتھیاں  کیسے  کوئی سلجھائے ہے 

٭٭٭

تیری  یادیں جو کیا کرتی ہیں پھیرے گھر میں

  ایسا لگتا ہے کہ آئے ہیں لٹیرے گھر میں

کیا عجب کھیل ہے شہروں میں خرد مندی کا

  سانپ رقصاں ہیں کہیں اور سپیرے گھر میں

دامنِ دل ہے کہ خوشبو سے مہک اٹھا ہے

  پھول گلشن کے کسی نے جو بکھیرے گھر میں

امتحاں  اور  نہ لو  صبر کی  حد ہوتی ہے

  مجھ کو  بیگانہ  کہے جاتے ہو میرے گھر میں

مٹ گئی اس کے تبسم کی لطافت جب سے

  روشنی  ہو نہ سکی  میرے اندھیرے گھر میں

شمعِ امید وفا  تیرا  ٹھکانہ  ہے  کوئی
  شام  بازار کی راہوں میں سویرے گھر میں

 ذکر  ان کا  جو کبھی آتا ہے لب پر  ناظرؔ

 غم و آلام کے لگ جاتے ہیں ڈیرے گھر میں

٭٭٭
خود سے  کیا دشمنی بڑھ گئی آپ سے دوستی بڑھ گئی
گل  کی  خندہ لبی بڑھ گئی میری دل کی لگی بڑھ گئی
جب  وہ  مہ رخ ہوا ہمقدم  راہ میں روشنی بڑھ گئی
دشتِ غربت میں کیا بس گئے  اور دیوانگی بڑھ گئی
ناگہاں کس نے  دھوکہ دیا  چشمِ نم  کیوں  نمی بڑھ گئی
بے سبب  وہ خفا ہو گئے  بات کچھ بھی نہ تھی بڑھ گئی
دردِ دل  بڑھ  گیا  اور بھی  جب سے چارہ گری بڑھ گئی
ہم سے  آخر  ہوئی  کیا خطا کس لیئے  بے رخی بڑھ گئی
احتمالِ ملاقات پر  شامِ  غم خودسری بڑھ گئی
چشمِ  ناظرؔ  ہے  تر  سر بسر  ہجر  کی  تیرگی بڑھ گئی
٭٭٭
چْھپ کے صیاد  باغبانوں میں 

خون  پیتے  ہیں  گلستانوں میں

ان  کی نیچی نگاہ  کہتی ہے

 تیر  باقی  نہیں کمانوں میں

مال و دولت کا  کیا لگا چسکا

دورِ  ساغر ہے  حکمرانوں میں

کیا  عدالت  کہاں کی حق بینی
جھوٹ ہی جھوٹ ہے بیانوں میں

ہے پرندوں سے شاخِ گل خالی
دھول اڑتی ہے  آشیانوں میں

موسمِ  گل  کی  آمد آمد ہے  
"اک صدا آ رہی ہے کانوں میں " 

فصل  جاتی ہے کس امیر کے گھر

بھوک پھیلی ہے کیوں کسانوں میں

کوئی  بھی گوشہ سکوں نہ  ملا

زندگی  کٹ  گئی  اڑانوں میں

ہو  کسی  ناخدا سے  کیا  امید
جب ہیں  سوراخ بادبانوں میں

شومیِ بخت  اس  کو  کہتے ہیں

میرا  قاتل  ہے مہربانوں میں

اپنے  ناظرؔ  کو  اجنبی  نہ  کہو

نام اس کا بھی ہے  دوانوں میں

٭٭٭
آنکھوں کا  سیلِ اشکِ رواں ختم ہو گیا
 انجام  یہ کہ  مرثیہ  خواں ختم ہو گیا
تْو کیا گئی کہ ہو گئے تاریک شش جہت

 میرا وجود  ہی  مری  ماں ختم ہو گیا
دیوارِ صحنِ گل پہ پرندے اداس ہیں

کیسے کہوں  کہ  دورِ  خزاں ختم ہو گیا
پہنچا دیا ہے تم نے  محبت سے قبر تک

"  اچھا ہوا  کہ  سوزِ نہاں ختم ہو گیا" 

منہ پھیر کر چلے گئے  ایفائے عہد سے

 شاید توافقِ  دل  و  جاں ختم ہو گیا
میں نقشِ پائے یار  نہیں ہوں تو اور کیا
 جب  امتیازِ سود  و  زیاں ختم ہو گیا
تہذیبِ نو خود اپنی حدوں سے گزر گئی 

یوں ہی  نہ فرقِ خرد  و  کلاں ختم ہو گیا
لو دو دلوں میں آس محبت کی جاگ اٹھی
 اب انقیادِ  وہم  و  گماں ختم ہو گیا
ناظرؔ چراغِ  آخرِ شب کی طرح تھے ہم

 جل جل کے بجھ گئے تو دھواں ختم ہو گیا
٭٭٭

